
КъБР-м и Iэтащхьэ КIуэкIуэ Казбек и 
интернет напэкIуэцIым щытепсэлъыхьащ 
дыгъэгъазэм и 3-м ди къэралым ща-
гъэлъапIэ Сэлэт МыцIыхум и махуэм. 

«НОБЭ ди къэралым щагъэлъапIэ            
за уэлI щIыхьым епха махуэшхуэ - Сэлэт 
МыцIыхум и махуэр. Ар УФ-м и Президен-
тым 2014 гъэм игъэувауэ щытащ, Хэкум 
 папщIэ зи псэр зыта, зи цIэ къудей ямыщIэ 
лIыхъужьхэр ягъэлъэпIэн папщIэ. Совет 
Армэм Гитлер Мэзкуу деж къыщигъэувы-
Iауэ щытащ 1941 гъэм и пэщIэдзэм. Бийр 
абы иужькIэ тегушхуэжакъым щыхьэрым 
теуэну. Хахуэрэ псэемыблэжхэу Дзэ Плъы-
жьым хэт сэлэтхэм лIыгъэ къызэрымы -       
кIуэ къагъэлъэгъуащ а зэманым. Хэкум и 

зы щIы кIапи бийм лъамыгъэсын папщIэ, 
абыхэм я псэр ятырт. Аращ а махуэм ди 
къэралым дежкIэ мыхьэнэшхуэ щIиIэр. 

Сэлэт МыцIыхум и фэеплъ комплексым 
деж цIыхухэр мелуан бжыгъэкIэ къокIуалIэ, 
зи цIэ къахуэмыщIа зауэлI хахуэхэм пщIэ 
хуащIын папщIэ. УФ-м Зыхъумэжыныгъэм-
кIэ и министерствэм и нэIэ щIэт лъыхъу а-
кIуэ гупхэм абыхэм я цIэхэр зэхагъэ кIы ным 
теухуа я лэжьыгъэр зэи зэпыуркъым. 

«Уи цIэр зыми ищIэркъым, ауэ уи лIы-
гъэр мыкIуэдыжынщ», - а псалъэхэр Мэз-
куу дэт Кремлым деж щыт, Сэлэт МыцIы-
хум и кхъэлэгъунэм тетхащ, ахэр дэтхэнэ 
цIыхуми и гум зэпхедз. 

Зэи тщыгъупщэнукъым лIыхъужь мы-
цIыхухэм я фэеплъыр». 

Къэбэрдей-Балъкъэрым 
гулъытэ хэха щыхуащI 
лъэпкъ проектхэмрэ къэ-
рал программэхэмрэ гъэ зэ-
щIэным. Абы и щапхъэщ 
«Унагъуэ» лъэпкъ пэ хуэ-
щIэмрэ «Щэнхабзэм зе-
гъэужьын» программэмрэ 
къриубыдэу ди щIыналъэм 
щызэфIах Iуэхугъуэхэр. 

КъБР-м и Iэтащхьэ КIуэ-
кIуэ Казбек телеграм-кана-
лым щиIэ напэкIуэцIым зэ-
рыщитхымкIэ, нэхъапэ ира-
гъэщыпхъэ Iуэхугъуэхэм 
 хеу быдэ республикэм ис 
лъэпкъ хэм я щэнхабзэр хъу-
мэныр, ар цIыхубэр зэры-
гушхуэ хъугъуэфIыгъуэу щы-
гъэтыныр. 

«Гулъытэшхуэ худощI щэн-
хабзэ IэнатIэм хиубыдэ Iуэ ху-
щIапIэхэр зэгъэпэ щы жы-
ным, ахэр зыхуей хуэзэу зе-
хьэным. Дызэрыт илъэсым 
дублащ Прохладнэ къалэм 
дэт ЩэнхабзэмкIэ унэр зэ-
гъэ пэщыжыныр. Апхуэдэу 
Бахъ  сэненкэ жылэм зэпэщ 
щащIыж щIыпIэ библиоте-
кэр, Зеикъуэ щокIуэкI къуа-
жэм дэт, Сабий гъуазджэм-
кIэ шко лыр зыхуей хуэгъэзэ-
ным ехьэлIа ухуэныгъэ-зэгъэ-
пэ щы жыныгъэ лэжьыгъэхэр. 
КъэкIуэну илъэсым ди му-

радщ Налшыкрэ Гундэлэнрэ 
сабий гъуазджэмкIэ еджа-
пIэхэр щыдухуэну, зи нэм 
 сэкъат иIэхэм папщIэ рес-
публикэ библиотекэр зэдгъэ-
пэщыжыну, Белая Речкэ, 
Тэрч районым я библиоте кэ-
хэр зэпэщ тщIыну. Къинэ мы-
щIауэ, иджырей мардэхэм 
хуэкIуэ, бжыгъэр зи лъабжьэ 
технологиехэр зи тегъэщIа-
пIэ, зэпсэлъапIэхэр, зэхуэсы-
пIэхэр зыхэт библиотекэу хы 

2026 гъэм къыщызэдгъэ пэ-
щы нущ Налшык (тIу), Нарт-
къалэ, Безенги, Щхьэлыкъуэ, 
Урыху жылэхэм. Апхуэдэ биб-
лиотекэ ехьэжьауэ тхум зы-
хуей-зыхуэфI техникэхэр, 
обо рудованэхэр яIэ рыхьа-
кIэщ, - етх республикэм и Iэ-
тащхьэм. - IэщIагъэлI зыхуэ-
ныкъуэ щIыпIэ жыжьэхэм 
ягъэкIуэнущ цIыху 15, абы те-
щIыхьа къэрал  программэ 
хэхар и лъабжьэу, мылъкукIэ 

даIы гъыу. А програм мэм 
ипкъ иткIэ, къуа жэхэм щыIэ 
щэнхабзэмкIэ унэхэм, гъуаз-
джэхэмкIэ еджапIэхэм дгъэу-
вакIэщ лэжьакIуий.

КъэкIуэну илъэсым къриу-
быдэу мылъку хэха хуэду-
тIыпщыну ди мурадщ щэн-
хабзэ IуэхущIапIэхэм, абыхэм 
творческэ лэжьыгъэмрэ я 
техникэ лъабжьэмрэ щегъэ-
фIэкIуа, нэхъ ри щыгъэбыда 
хъун папщIэ. Къэрал театр-

хэм я зыужьыныгъэм хухэт-
хащ сом мелуан 21-м щIигъу. 
ЩэнхабзэмкIэ унэ 13 техни-
кэщIэрэ оборудованэкIэ къы-
зэд гъэпэщынущ. Биб лиоте-
кэхэм я фондхэм зегъэужьы-
ным хухыдох сом мелуани 
4,2-м щIигъу. Бахъ сэнрэ Ды-
гулыбгъуейрэ къы щызэIут хы-
нущ сабийхэм  папщIэ щэн-
хаб зэ-зыузэщIы ныгъэ центр-
хэр. 

Къэралым щекIуэкIа зэпе-
уэхэм увыпIэфIхэр къызэ- 
рыщахьам ипкъ иткIэ, грант-
хэр иратынущ Ново-Пок ров-
скэ къутырым, Прималкин-
скэ, Кэнжэ жылэхэм, 
Сол дат скэ, Приближнэ ста-
ницэхэм дэт щэнхабзэмкIэ 
унэхэм, апхуэдэуи Налшыкрэ 
Прохладнэрэ дэт библиоте-
кэхэм. ОборудованэщIэхэр 
ира тынущ Котляревскэ ста-
ницэм дэт музейм, КIыщо-
къуэ Алим и цIэр зэрихьэу 
Шэджэм къалэм дэт музейм. 
Бахъсэн, Тэрч, Тырныауз 
 къалэхэм гъуазджэхэмкIэ я 
сабий еджапIэхэм макъамэ 
IэмэпсымэщIэхэр ираты-
нущ.

Псори зэхэту къапщтэмэ, 
2026 гъэм республикэм и 
щэнхабзэ IэнатIэм и зыу жьы-
ныгъэм текIуэдэнущ сом 
мел уан 455-рэ». 

КъБР-м Узыншагъэр 
 хъумэнымкIэ и министер-
ствэм Лъы щат и станцыр 
«Лъы зытым и код. Хэкум 
и хъумакIуэхэр» урысей-
псо акцэм хэту ирагъэ-
кIуэкIа «Лъы тын. ЛIакъуэ-
хэм я зэпыщIэныгъэ» зэ-
пеуэм къыщыхэжа ны кIа-
хэм ящыщщ.

РЕСПУБЛИКЭМ лъы щат 
и IэнатIэм и IэщIагъэлIхэм я 
Iуэху зехьэкIэр нэгъуэщI 
щIы  налъэхэми къыщагъэ-
сэбэпын хуейуэ къалъытащ 
зэпеуэм и къэпщытакIуэ 
гупым. 

КъБР-м и Парламентым 
и УнафэщI Егоровэ Татья-
нэ я пашэу, депутатхэр 
иджыблагъэ щыIащ Нал-
шык къалэм и курыт еджа-
пIэ зыбжанэм. Абыхэм 
ягъусащ КъБР-м егъэджэ-
ныгъэмрэ щIэныгъэмкIэ и 
министр Езауэ Анзоррэ 
Налшык къалэ округым 
егъэджэныгъэмкIэ и де-
пар таментым и унафэщI 
Мэлбахъуэ Алимрэ. 

Ар теухуат егъэджэныгъэ, 
гъэсэныгъэ лэжьыгъэ ще-
кIуэкI IуэхущIапIэхэр ухуэ-
нымрэ зэгъэпэщыжынымрэ 
хуэгъэзауэ щыIэ лъэпкъ 
проектхэр республикэм зэ-
ры щагъэзащIэм зыщагъэ-
гъуэзэным. 

КъулыкъущIэхэр япэу 
екIуэ лIащ гимназие №14-м. 
Абы ныбжьыщIэ 800 щIэ-
хуэну къыпащIыхьыжар мы 
гъэм фокIадэм и 1-м къызэ-
Iуахащ. 1 - 4-нэ классхэм 
щеджэхэм папщIэ ар сыт и 
лъэныкъуэкIи зыхуей хуэза-
уэ къызэрагъэпэщащ. Абы 
хэтщ дерсхэр щрагъэкIуэ-
кIыну пэш 32-рэ, информа-
тикэмрэ хамэ къэралыб-
зэхэр щаджу пэшитI, лъэ-
щапIэрэ спорт пэшу тIу, 
шха пIэ (цIыху 475-рэ щIэ-
хуэу), цIыху 500 щIэхуэу зы-
къыщагъэлъагъуэ пэш (ам-
фитеатр жыпхъэм тету 
ящIауэ), къэфэным зыщы-
хуагъасэ пэшышхуэ. Ухуэ-

ны гъэщIэр къызэры зэIуа-
хам и фIыгъэкIэ, мы еджа-
пIэм ныбжьыщIэхэр зы 
сменэкIэ псори щеджэу    
хъуащ.

Депутатхэм къыхагъэ-
щащ еджакIуэхэм я щIэны-
гъэмрэ зэрызаужьынымрэ 
теухуауэ псори къызэрызэ-
рагъэпэщар, ахэр сэбэп 
зэрахуэхъунум шэч къызэ-
рытрамыхьэр. 

«Улыбка» сабий гъэсапIэ 
№73-м иужьрей илъэс 37-м 
къриубыдэу иджыщ япэу 
зыхуей щыхуагъэзар. Хьэ-
щIэхэр арэзы къищIащ 
унэм и щIыбкIи и кIуэцIкIи 
иращIылIа лэжьыгъэм, 
шха пIэр щIэтыпхъэхэмкIэ 
къы зэрызэрагъэпэщам, 
гъэ сэнхэм унэлъащIэхэмрэ 
зэреджэну хьэпшыпхэмрэ 
къызэрыхуащэхуам. 

«ЩIалэгъуалэмрэ сабий-
хэмрэ» лъэпкъ проектым 
ипкъ иту зэфIагъэкIа а 
Iуэхум и фIыгъэкIэ, сабий 
300-м щIигъур зыхуей хуэ-
зэу мыбы щагъэсэну иджы 
Iэмал яIэщ. 

Депутатхэр щыIащ школ-
интерант №1-ми. Абыхэм 
зыщаплъыхьащ классхэм, 
иджырей IэмэпсымэхэмкIэ 
къызэгъэпэща, спортым зы-
щыхуагъасэ, зыщагъэ псэху 
пэшхэм. ЕджапIэ кIуэ цIыр 
зэрызэрагъэпэ щыжам къы-
дэкIуэу, абы къе дзылIа 
щIыпIэри зэIу зэпэщ ящIащ, 
зи узыншагъэм сэкъат иIэ-

хэр хуиту абы зэрыщIыхьэ-
фынури къалъытащ. 

«ЩIалэгъуалэмрэ сабий-
хэмрэ» лъэпкъ Iуэхум япэу 
хэхуахэм ящыщщ Къэбэр-
дей-Балъкъэр гуманитар-
техникэ колледжыр. Иджы-
благъэ яухащ абы и обще-
житиер зэгъэпэщыжы-      
ныр. 

Депутатхэр еджапIэ къэс 
щепсэлъащ я унафэщIхэми 
егъэджакIуэхэми. Ахэр яIу-
щIащ езы гъэсэнхэми - я 
Iуэху еплъыкIэ, гупсысэкIэ 
зрагъэщIэну, еджапIэхэм 
къыщыхъуа зэхъуэкIыны-
гъэхэр къазэрыщыхъум зы-
щагъэгъуэзэну.

Егоровэ Татьянэ щIына-
лъэм и хъыбарегъащIэ Iэ-
натIэхэм я лэжьакIуэхэм 
щепсалъэм къыхигъэщащ 
мы зэманым къэралми рес-
публикэми я Iуэху нэхъы-
щхьэ дыдэхэм егъэджэны-
гъэ IэнатIэм зегъэужьыныр 
зэращыщыр. Республикэм 
щагъэзащIэ «Школхэр 
егъэ фIэкIуэн» щIыналъэ 
Iуэхур. Абы ипкъ иткIэ еджа-
пIэхэр, сабий гъэсапIэхэр, 
щIэныгъэ курыт щрагъэ-
гъуэтхэр зэрагъэпэщыж. 

КъБР-м и Парламентым и 
УнафэщIым жиIащ ебгъуа-
нэ классыр къэзыуххэм 
ящы щу щIэныгъэ курыт 
зэзыгъэгъуэтыну гупыж 
зыщI хэм я бжыгъэм зэрыхэ-
хъуэр, апхуэдэ лэжьакIуэ 
IэщIагъэлIхэм республикэр 

иджыпсту зэрыхуэныкъуэр. 
Егоровэм жиIащ студент-
хэр общежитиехэм зыхуей 
хуэзэу щыпсэуныр къызэ-
гъэпэщынми мыхьэнэшхуэ 
зэриIэр.

- Нобэ куэд ящIэ сабий-
хэм щIэныгъэфI ягъуэтын 
папщIэ. Мыхьэнэшхуэ зиIэ 
а Iуэхум мыгувэу КъБР-м и 
Парламентым и Президи-
умым и зэIущIэм дыщы-
хэплъэну ди мурадщ, Егъэ-
джэныгъэмкIэ, щIэныгъэм-
кIэ, физическэ щэнхаб-
зэмкIэ, спортымрэ щIа лэ-
гъуа лэм я IуэхухэмкIэ коми-
тетым и жэрдэмкIэ. Абы 
ипэ къихуэу еджапIэхэм я 
Iуэхур зэрыдэкIыр къэт-
пщытэну мурад щIэтщIар 
аращ, - къыхигъэщащ Его-
ровэ Татьянэ.

Гимназие №14-м игъуэта 
зэхъуэкIыныгъэфIхэм къы-
щы теувыIэм, абы жиIащ 
курыт еджапIэр республи-
кэм щынэхъыфIхэм зэры-
хабжэм арэзы узэрыте-
хъуэр, еджакIуэхэм ехъулIэ-
ныгъэфIхэр ЕГЭ-м, олим-
пиадэхэм къы зэ ры ща -
гъэлъагъуэр. Абы жиIащ 
еджапIэм и зыужьыныгъэр 
зэрынэрылъагъур, ауэ 
иджыри гу зылъытапхъэхэр 
зэрыщыIэр. 

УзыщыгуфIыкIын лэжьы-
гъэхэр щекIуэкIащ сабий 
гъэсапIэ №73-ми. «Iуэху-
щIапIэр зыхуей хуэзауэ 
жыпIэ хъунущ. Унэр зэб-
гъэпэщыжыныр ар зы 
Iуэхущ, сабийхэр зэреб-
гъэджэн, зэрыбгъэсэн 
Iэмал хэр уимыIэуи хъуну-
къым. А IуэхуитIми арэзы 
укъищIу мыбдеж щызэфIа-
хащ», - къыхигъэщащ 
 КъБР-м и Парламентым и 
УнафэщIым.

Егоровэ Татьянэ гукъи-
нэж щыхъуахэм ящыщщ 
школ-интерант №1-р. Абы 
жиIащ зи узыншагъэм сэ-
къат иIэ сабийхэм яхуэ-
гъэпса а IуэхущIапIэм нэхъ 
ипэкIи ахэр мызэ-мытIэу 
зэрыщыIар, иджы ар сыт и 
лъэныкъуэкIи зэрызэра-
гъэпэщам гу лъумытэнкIи 
Iэмал зэримыIэр.

Иужьрей дыдэу хьэщIэхэр 
яхуеблэгъащ Къэбэрдей-
Балъкъэр гуманитар-техни-
кэ колледжым зэрагъэпэ-
щыжа и общежитием.

Егоровэ Татьянэ жиIащ 
КъБР-м и Парламентым и 
депутатхэми, УФ-м и Къэ-
рал Думэм и депутатхэм, 
къэрал унафэщIхэм хуэдэу, 
сыт щыгъуи къызэрапщы-
тэр школхэр еджэгъуэ пIа-
лъэм зэрыхуагъэхьэзы- 
рар. 

ЦIыхубэр зэрыгушхуэ хъугъуэфIыгъуэхэр

IутIыж Борис 
и дунейр

2-нэ нап.

«Махуэку»
4-нэ нап.

Нэхъ лъэщхэр
зэхагъэкI

ИнтернеткIэ
ди  газетым

Iэ  тевдзэ
3-нэ нап.

2026 гъэм и япэ илъэс 
ныкъуэм щIэджы кIа-
кIуэхэм яIэ рыхьэну га-
зетхэмрэ журналхэмрэ 
Iэ щыщIадз зэманым 
щIи дзащ. «Адыгэ пса-
лъэ» газетыр зыIэ ры-
хьэну хуейхэм хъыбар 
фыдогъащIэ - абы Iэ 
щыщIэвдз хъунущ Уры-
сей пощтым и дэтхэнэ 
IуэхущIапIэми.

Мази 6-м «Адыгэ 
псалъэ» газетым и уа-
сэщ:

унэм ныф хуахьыну 
фыхуеймэ - сом 1130-рэ 
кIэ пIейкIэ 82-рэ;

фэ езым пощтым къы-
щыф щтэ жынумэ - сом 
1032-рэ кIэпIейкIэ 18-
рэ.

Ди индексыр 
П5894

«Адыгэ псалъэр» 
къезыгъэхьхэм 

папщIэ

Сэлэт мыцIыхухэр 
тщыгъупщэнукъым

ЛIакъуэ хэм я 
зэпыщIэныгъэ

Мы Iуэхур ирагъэкIуэкIащ 
мы гъэм и мазае   лъандэрэ, 
ар хуагъэпсащ Хэкум и хъу-
макIуэм и илъэ сымрэ Те-
кIуэныгъэ Иныр илъэс 80 
зэрырикъумрэ. Абы и къызэ-
гъэпэщакIуэщ Ме дико-био-
логие къэрал агентствэр, 
Лъымрэ къупщ хьэ куцIымрэ 
тынымкIэ У Ф-м и Жылагъуэ 
палатэм и деж щыIэ зэзы-
гъэуIу советыр, Урысей Жор 
Плъыжьыр, Узыншагъэр 
 хъу мэн IэнатIэм зегъэужьы-
нымкIэ лъэпкъ фон дыр.

Зэпеуэм щытекIуахэр ща-
гъэлъэпIащ Москва къа-
лэм дэт ТекIуэныгъэм и му-

зейм. Абы хэтащ лъы ты-
нымкIэ зэгухьэныгъэм и 
лIы кIуэу 500-м щIигъу. Зэ-
пеуэм и дипломхэр хуа гъэ-
фэщащ Урысеймрэ 
 Бе ла русь Республикэмрэ я 
щIы налъэ 50-м къикIа цIы-
хуи 120-м. 

Къэбэрдей-Балъкъэрым 
лъы щат и станцыр «Гъа-
щIэм и хъумакIуэ», «Со-
щIэж. Сщыгъупщакъым» 
унэ  тIыныгъитIым я лауреат 
хъуащ. Япэр лъы тыным 
цIыхухэр къыхэшэнымкIэ 
ирагъэкIуэкIа лэжьыгъэм, 
етIуанэр Хэку зауэшхуэм и 
зэманым щыгъуэ щытыкIэ 
къызэрымыкIуэхэм деж  
лъы тыным и мыхьэнэм 
 теухуауэ сабийхэмрэ щIалэ-
гъуалэмрэ драгъэкIуэкIа 
псалъэмакъ щхьэпэхэм теу-
хуат. 

КъищынэмыщIауэ, рес-
пуб ликэ станцым бжьы пэр 
щиубыдащ Лъы ты нымкIэ 
IэнатIэм и XVII уры сейпсо 
форумым Iэзагъэр къэгъэ-
лъэгъуэ ным кIэ и зэ пе уэм - 
«Доно рым гулъытэ хуэ -
щIын» унэтIыныгъэм. Те-
кIуахэр щагъэлъэпIащ 
«Уры сей» лъэпкъ центрым. 
Зэпеуэр ирагъэкIуэкIащ 
фIэ   фIы ныгъэ хэлъу лъы 
тыным зегъэужьын къэ рал 
программэм хэту. 

КIуэкIуэ Казбек медицинэ 
IуэхущIапIэм и лэжьакIуэ-
хэм ехъуэхъуащ зэфIэкI 
 лъагэхэр зэраIэм папщIэ, 
апхуэдэуи ехъулIэныгъэ щIэ-
хэр яIэну зэригуапэр къыхи-
гъэщащ.

Егъэджэныгъэм 
гулъытэ хэха егъуэт Къэбэрдей-Балъкъэ-

рым и мэкъумэшыщIэ-
хэм дуней щытыкIэм Iэ-
мал къаритащ бжьыхьэ-
сэр да гъуэншэу и кIэм 
нагъэсыну, къитащ 
 КъБР-м Мэкъумэш хо-
зяйствэмкIэ и минис-
терствэм.

ЗэкIэ хъыбар щыIэмкIэ, 
бжьыхьэсэр нобэкIэ ха-
щIащ гектар мин 63,6-м е 
щIыуэ абы хухахэм и про-
цент 90-м щIигъум. 

Абы щыщу гектар мин 
47,5-м гуэдзым иратащ, 
гектар мини 10-м хьэр, 
гектар мини 6-м рапсыр 
хасащ икIи жылапхъэ -
хэм уащIытешыныхьын 
щхьэу сыгъуэ щыIэкъым, 
жаIащ мэкъумэшыщIэ-
хэм.

ХЬЭЩОКЪУЭ Алыдж. 

Бжьыхьэсэр 
и кIэм ноблагъэ

КъБР-м и Iэтащхьэмрэ Правительствэмрэ, Парламентым я пресс-IуэхущIапIэхэм къызэратамкIэ

ДифI  догъэлъапIэ

Дунейм
щыхъыбархэр

Гуащэм  и  хабзэр
нысэм  и  бзыпхъэщ.

Лъэпкъ Iущыгъэ:

Зыгъэхьэзырар
ЩХЬЭЩЭМЫЩI  Изэщ.

Газетым и лэжьыгъэр махуэ-
гъэпсым зэрытещIыхьам къыхэкIыу, 
гулъытэ зыхуэфащэ цIыхухэм я 
 гугъу тщIыну нэхъыбэм къыщытхуи-
хуэр абыхэм я юбилейр щагъэлъа-
пIэм дежщ. Тхыдэ щIэныгъэхэмкIэ 
доктор Мэрзей Аслъэнбэч къыщалъ-
хуа махуэр адрейхэм къахигъэщын 
зэримыхьэлым дыщыгъуазэ пэтми, 
лъэпкъым и блэкIамрэ и нобэмрэ 
хуи щIа хэлъхьэныгъэм къыхэкIыу, 
щIэныгъэлIым и цIэр  къидмыIуэныр 
тфIэзахуэкъым. 

МЭРЗЕЙ Аслъэнбэч СулътIан и къуэр 
1965 гъэм дыгъэгъазэм и 3-м Орджо-
никидзе (иджы Владикавказ) къалэм 
дунейм къыщытехьащ. 1983 гъэм абы 
дыщэ медалкIэ къиухащ Налшык дэт 
школ №12-р. Совет зэманым курыт 
еджапIэм къыщIэкIа дэтхэнэ зы ныб-
жьыщIэми хуэдэу, Аслъэнбэчи армэм 
дэкIри, къэралым и пащхьэ щихь къа-
лэныр Мурманск областым хыхьэ Пе-
ченегэ щIыпIэм щигъэзэщIащ. 1990 
гъэм Мэрзейм къиухащ КъБКъУ-м 
тхыдэмкIэ и факультетыр. 1990 - 1996 
гъэхэм ар ягъэув КъБР-м и лъэпкъ 
 музейм. Зэрылажьэм хуэдэурэ, Ас-
лъэнбэч Миклухо-Маклай и цIэр 
зезыхьэ, Этнологиемрэ антропологи-
емкIэ институтым и аспирантурэм 
щIэтIысхьэщ, 1997 гъэм «XVIII - XIX лIэ-
щIыгъуэхэм зэфIэува адыгэ зекIуэр» 
диссертацэр утыку кърихьэри, тхыдэ 
щIэныгъэхэмкIэ кандидат цIэр къы-
хуагъэфэщауэ щытащ. 2004 гъэм дис-
сертацэр лъабжьэ зыхуэхъуа тхылъыр 
Налшык къыщыдагъэкIыжащ. 

1996 гъэм къыщыщIэдзауэ, Мэрзейр 
КъБР-м Гуманитар къэхутэныгъэхэм-
кIэ и институтым этнологиемкIэ и къу-
дамэм щылэжьащ. 2022 гъэм щIэны-
гъэлIыр Абхъазым гуманитар къэхутэ-
ныгъэхэмкIэ и институтым и щIэны-
гъэрылажьэ хъури, 2024 гъэм доктор 
диссертацэр абы щыпхигъэкIащ икIи 
тхыдэ щIэныгъэхэмкIэ доктор цIэр 
къыхуагъэфэщащ. 

Тхыдэр тхылъым щыму ит щIэныгъэ 
гъущэу къыпфIэзыгъэщI щIэныгъэлI-
хэм ящыщкъым Мэрзейр. ЗекIуэм 
тепсэлъыхьмэ, цейр щыгъыу, шым 
мэшэс, адыгэ лIыгъэр зэрызэхэлъыр 

къыбгуригъаIуэмэ, абы и щапхъэхэр 
псэзэпылъхьэпIэ IэнатIэм щыуегъэ-
лъагъу. ЩIэныгъэлI куэд щыIэщ зы-
теп сэлъыхь щIэныгъэр тхылъ напэ-
кIуэцIым кърахыу, гъащIэм хамыпщэ-
фу. Еджэн и лъэныкъуэкIэ щIыхуэ 
къытемына пэтми, Мэрзейм езыр 
зытепсэлъыхь блэкIар нобэрей ма-
хуэм и Iыхьэ ещIыф. ЩIэныгъэлIыр 
Куржы-абхъаз зауэм зэрыхэтари, «Аб-
хъазым и ЛIыхъужь» цIэр зэрызэри-
хьэри Iуэху къызэрыкIуэу щыткъым. 
Тхыдэмрэ нобэрей махуэмрэ зэхуаку 
ямыIэм хуэдэущ Мэрзейр зэрыпсэур, и 
унагъуэ дахэри абы и щыхьэтщ. Езым 
идж адыгагъэрщ абы и жьэгум щы-
тепщэр, и бынхэми абыхэм я быныжхэ-
ми яхипщэр. 

Гулъытэ щхьэхуэ хуэфащэщ Ас -
лъэн бэч езым и IэдакъэщIэкIхэм 
нэмыщI, и егъэджакIуэ Нало Евгение 
Жамырзэ и пхъум и фэеплъыр зэ-
рыщымы гъупщэм. Налом и лэжьы-
гъэхэр щызэ хуэхьэсыжа тхылъитI 
 игъэхьэзыращ Мэрзейм. ЩIэны-
гъэлIым сытым дежи къыхегъэщ и 
акъылыр щызэрыубыд зэманым Нало 
Евгение и цIыхугъэ  лъагэр унэтIа-      
кIуэ зэрыхуэхъуар. 

«ЦIыхур къыщалъхуа махуэракъым 
мыхьэнэ зиIэр, гъащIэр зэрырихьэкIа 
щIыкIэрщ», - жеIэ Мэрзей Аслъэнбэч. 
А псалъэ хэIэтыкIахэм езы щIэны-
гъэлIым и гъащIэ гъуэгур жэуап 
купщIафIэ зэрахуэхъужымкIэ псори 
акъылэгъу къызэрытхуэхъунум шэч 
къытетхьэркъым. 

ЧЭРИМ  Марианнэ.

Зэманым декIу щIэныгъэлI

Лъэпкъ музейм ща-
гъэлъагъуэ «IутIыж Борис 
и дуней» выставкэр. Ар 
къызэрагъэпэщащ КъБР-м 
и цIыхубэ тхакIуэ, УФ-м 
щэнхабзэмкIэ щIыхь зиIэ 
и лэжьакIуэ IутIыж Борис 
къызэралъхурэ илъэс 85-
рэ зэрырикъум и щIы хь-
кIэ. 

КъБР-м щэнхабзэмкIэ и 
министр Къумахуэ Мухьэ-
дин зэхыхьэр къыщызэIуи-
хым жиIащ IутIыж Борис 
унэтIыныгъэ куэдым зэ-
фIэкI инхэр щиIэу, удэ-
зыхьэх адыгэбзэ къулейкIэ 
тхэуэ, хьэл-щэн дахэ хэлъу, 
и макъым зримыгъэIэту, и 
нэгум гуфIэ кърихыу зэры-
щытар, и лэжьыгъэхэр тхы-
дэм, литературэм, щэнхаб-
зэм, театр гъуазджэм къы-
зэрыхэнар, музейхэм зэры-
щахъумэр, и спектаклхэр 
зэрагъэлъа гъуэр. Минист-
рым и псалъэм щIигъужащ 
лIэщIы гъуэхэр зэкIэ лъы-
кIуэ ми, адыгэ лъэпкъыр 
псэуху, IутIыж Борис и цIэр 
зэрымыкIуэдыжынур, ар 
тхы дэм щыщ зэрыхъуам 
къыхэкIыу. 

УФ-м гъуазджэхэмкIэ 
щIыхь зиIэ и лэжьакIуэ, 
 КъБР-м и цIыхубэ артист, 
КъБР-м и Композиторхэм я 
зэгухьэныгъэм и тхьэмадэ, 
композитор ХьэIупэ Джэб-
рэIил зэхуэсахэм ягу къи-
гъэкIыжащ IутIыж Борисрэ 
абырэ зэныбжьэгъуу, зэдэ-
гушыIэу, пщIэ яку дэлъу 
зэрыщытар. ХьэIупэм 
 КъБР-м ЩэнхабзэмкIэ и 
министерствэм фIыщIэ 
 хуи   щIащ Борис къызэ-         
ралъхурэ илъэс 85-рэ зэ ры-
рикъум теухуа зэхы хьэхэр 
къызэрызэригъэпэщам 
пап  щIэ икIи и псалъэм щIи-
гъужащ Борис хуэдэ щIэб-
лэ лъэпкъым къыщIэхъуэну 
зэрыщIэхъуэпсыр.

- И лэжьыгъэкIи, и Iуэху-
щIафэкIи, и дуней теты-
кIэкIи зыхуэбгъадэ хъун 
щымыIэ цIыхут IутIыж Бо-
рис. Ар икIи филологт, бзэ 
щIэныгъэлIт, тхакIуэт, дра-
матургт, усакIуэт, худож-
ник-график IэпщIэлъап-
щIэт. Творчествэр апхуэ-
дизкIэ и псэм хэпщIати, 
куэдым хунэсырт, зэман 
къыздрихыр умыгъэщIэ-
гъуэнкIэ Iэмал имыIэу. 
IутIыжым къыщIэна лэжьы-
гъэхэм, и пьесэхэм ноби 
щIэупщIэшхуэ яIэщ. Мы 
лэжьыгъэхэр дуней псом 
цIэрыIуэ щыхъуа куржы 
сурэтыщIхэм я Iэдакъэ-
щIэкIхэм зыкIи къыкIэры-
хуркъым, - жиIащ КъБР-м и 
цIыхубэ сурэтыщI, график 
Бгъэжьнокъуэ Заурбэч. 

КъБР-м и цIыхубэ су рэ-
тыщI Жылэ Анатолэ жиIащ 
IутIыж Борис сыт хуэдэ Iэна-
тIэ пэрытми жэ уаплыны-
гъэ ин хэлъу Iуэхум бгъэ-
дыхьэу, анэдэлъхубзэм 
пщIэш хуэ хуищIу зэры щы-
тар, республикэм и                                
ли тературэр, щэнхабзэр, 
 гъуаз джэр зэригъэбеяр, 
абы и цIэр зэращымы гъуп-
щэр.

- IутIыж Борис и лэжьы-
гъэхэм ущеплъкIэ, гу лъы-
ботэ ар Куржым зэры-
щеджам ижь къызэрыщIи-
хуам. КупщIэ зыщIэлъ и 
лэжьыгъэхэм IуэрыIуатэр 

IутIыж Борис и дунейр
зэрыхиухуэнам мыхьэ нэш-
хуэ иIэщ. IутIыжым къы-
гурыIуэрт и щIэинхэр щIэб-
лэм зэрыхуэгъэзар. А цIыху 
щэджащэм къилэжьащ и 
цIэр зыщыдмыгъэгъупщэ-
ну, и щIэиным пщIэ хуэтщIы-
ну, - жиIащ КъБР-м и Пар-
ламентым ЩэнхабзэмкIэ, 
граждан жылагъуэм зе-
гъэу жьынымрэ хъыбар-
егъащIэ IуэхухэмкIэ и коми-
тетым и унафэщI Текуев 
Амурбий. 

Шэрэдж щIыналъэ адми-
нистрацэм и Iэтащхьэм со-
циальнэ IуэхухэмкIэ и къуэ-
дзэ Ефэнды Терезэ и                       
гуапэу къыхигъэщащ 
IутIыж Борис щэнхабзэм 
хэлъхьэ ныгъэфI зэрыхуи-
щIар, щIэиныфI къызэ-
рытхуигъэнар, тхакIуэм и 
гъащIэр щIэблэм щапхъэ 
зэрахуэ хъур. Абы фIыщIэ 
хуищIащ гъэлъэ гъуэныгъэр 
къызэзыгъэпэщахэмрэ                    
Борис и хьэл-щэн дахэхэр 
зыхэзылъхьа и бынхэмрэ.

IутIыж Борис и къуэ 
Шума хуэ къыщыпсалъэм 
къыхигъэщащ зэдэлъ хузэ-
шыпхъухэр я адэм и лъа-   
гъуэм иримыкIуами, абы и 
IэдакъэщIэкIхэр зэрахъу-
мэным, щIэблэр зэрыща-
гъэгъуэзэным зэрыхущIэ-
къур. IутIыжхэ я лъэпкъым 
къыбгъэдэкIыу абы фIыщIэ 
яхуищIащ гъэлъэгъуэны-
гъэр къызэзыгъэпэщахэм-
рэ зыкърезыгъэхьэлIахэм-
рэ, я адэм псалъэ гуа пэхэр 
хужызыIахэм.

Лъэпкъ музейм ща гъэ-
лъа гъуэ IутIыжым и Iэда-
къэщIэкI сурэтхэр, пхъэм, 
жэзым, гъуаплъэм къы-
хищIыкIа хьэпшып гъэщIэ-
гъуэнхэр.

IутIыжым теухуа зэIущIэ-
хэм къыкIэлъыкIуэ махуэм 
и пщыхьэщхьэм щыпащащ 
ЩоджэнцIыкIу Алий и цIэр 
зезыхьэ къэрал драмэ теат-
рым.

Театрым и пэIущIэ пэшым 
щагъэуват Борис и уна-
гъуэм, и лэжьэгъухэм, и 
ныбжьэгъухэм я гъусэу зы т-
ригъэхауэ щыта сурэтхэм 
ящыщ.

КъБР-м щэнхабзэмкIэ и 
министр Къумахуэ Мухьэ-
дин IутIыж Борис къызэ-
ралъху рэ илъэс 85-рэ зэры-
рикъум теухуа гукъэкIыж 
пшы  хьым зыкърезыгъэ хьэ-
лIахэм фIэхъус гуапэ яриха 
нэужь, зэхуэсахэм усакIуэм 
и зы усэ къахуеджащ. Ар 
кIэщIу тепсэлъыхьащ Iу-
тIыж Борис и гъащIэмрэ 
 гуащIэмрэ:

- Къэбэрдей-Балъкъэр Рес-
 публикэм и интеллиген-    
цэм зи зэфIэкIкIэ къахэщ 
адыгэлI цIэрыIуэ IутIыж 
 Борис Шэрэдж щIыналъэм 
хыхьэ Зэрэгъыж къуажэм 
1940 гъэм жэпуэгъуэм и          
15-м къыщалъхуащ. Къуа-
жэ курыт еджапIэр 1960 
гъэм ехъулIэныгъэкIэ къиу-
ха нэужь, 1963 гъэм щыщIэ-
дзауэ 1968 гъэ пщIондэ  
Къэ бэрдей-Балъкъэр къэ-
рал университетым адыгэ-
бзэм рэ литературэмкIэ и 
къудамэм щеджащ. IутIы-
жым  къиухащ Куржым 
ЩIэныгъэхэмкIэ и Акаде-
мием хы хьэу Тбилиси къа-
лэм дэт Бзэ щIэныгъэхэм-
кIэ институтым и аспиран-
турэр. И диссертацэр абы 

щыпхигъэкIри, бзэ щIэ-               
ныгъэхэмкIэ кандидат                
цIэр къыфIащащ. 1975  
гъэм щыщIэ дзауэ Гумани-                       
тар къэхутэ ныгъэхэмкIэ                           
К ъ  э   б э   р  д е й -   Б а л ъ   к ъ э р 
инсти тутым ады гэ бзэм 
щелэжь и сек торым пщIэ 
зыхуащI и щIэныгъэлIу 
илъэс 20-м щIигъукIэ щы-
лэжьащ. Борис егъэджа-
кIуэхэм я щIэ ныгъэм щыха-
гъахъуэу Налшык дэт ин-
ститутым лъэп къыбзэхэм-
рэ лъэпкъ литературэхэм -
   кIэ щыIэ ка фед рэм и 
унафэщI къулыкъуи иIы-
гъащ. 1991 - 2008 гъэхэм ар 
щытащ «Iуащ хьэмахуэ» 
журналым и редактор нэ-
хъыщхьэу. 

IутIыжыр яхэтащ «Къэ-
бэр дей-шэрджэсыбзэ пса-
лъалъэ» зэхэзыгъэувахэм. 
Адыгэбзэм ехьэлIауэ абы 
къыдигъэкIащ моногра-
фие, журналхэмрэ газет-
хэмрэ и тхыгъэ куэд къыте-
хуащ, псалъалъэхэр зэхэлъ-
хьэным и гуащIи и щIэны-
гъи хилъхьащ. Литературэм 
и жанр куэд къехъулIэрт 
IутIыжым. Псом хуэмыдэу 
абы и IэдакъэщIэкIхэм я 
фIагъыр къаIуатэрт къи-
гъэсэбэп литературэ Iэмал-
хэмрэ и бзэ къулеймрэ. 
IутIыжым лъэпкъ драма-
тургием хэлъхьэныгъэфI 
хуищIащ. Абы пьесэ зыб-
жанэ и Iэдакъэ къыщIэкIащ, 
«Тыргъэтауэ», «Дамэлей», 
«Гуащэмыдэхьэблэ» пьесэ-
хэр, нэгъуэщIхэри. Литера-
турэм и адрей жанрхэми 
фIыуэ хэзагъэрт Борис. Абы 
балигъхэми сабийхэми 
 яхуитхащ усэхэмрэ гушыIэ 
Iуэтэжхэмрэ. Сонет жанрми 
хэлъхьэныгъэ хуищIащ, 
поэ мэ, новеллэ жыпIэми, 
куэд и Iэдакъэ къыщIэкIащ. 
Ар икIи зэдзэкIакIуэ Iэзэт. 
Борис цIыхухэр зыгъэпIей-
тей Iуэху хэм ятеухуа публи-
цистикэ лэжьыгъэ куэди 
иIэщ.

ЗэрытщIэщи, езы тха-
кIуэм и дежкIэ нэхъыщхьэр 
цIыхубэм къыхуаIэ фIылъа-
гъуныгъэрт. Абы и лъэны-
къуэкIэ Борис нобэми фIы-
уэ ялъагъу, и IэдакъэщIэкI-
хэм щIэупщIэ ин яIэщ. Ар 
икIи сурэтыщI Iэзэу, скульп-
тор IэкIуэлъакIуэу, зэфIэкI 
зиIэ щIэныгъэлIу щытащ. 
Iэужь дахэ къэзыгъэна лIым 
дахагъэр фIыуэ зылъагъу, 
анэдэлъхубзэр зыфIэIэфI, 
гъащIэр зи щIэщыгъуэ псо-
ри зэрызэришалIэр хьэкъщ. 
ЛэжьакIуэшхуэт, цIыху гъэ-
ш хуэ зыхэлът, акъылыфIэт, 
губзыгъэт.

Къумахуэм кIэлъыкIуэу 
псалъэ иратащ Гуманитар 
къэ хутэныгъэхэмкIэ Къэ-
бэр дей-Балъкъэр къэрал 
институтым и унафэщI, 
тхыдэ щIэныгъэхэмкIэ док-
тор, профессор Дзэмыхь 
Къасболэт. Абы IутIыж Бо-
рис теухуа гукъэкIыж пшы-
хьым зыкърезыгъэхьэлIа-
хэм фIыщIэ яхуищIа нэужь, 
жиIащ Борис зыцIыхуу 
щытахэм я насып къызэри-
кIар, я институтым зэман 
куэд зэрыщигъэкIуар, 
тхылъ 20-м щIигъу абы и Iэ-
дакъэ къы зэрыщIэкIар, бзэ 
щIэ ны гъэми хэлъхьэны-
гъэфIхэр зэрыхуищIар, су-
рэтыщI  гъуаз джэмкIи Iэп-
щIэлъапщIэу зэры щы тар. 

IутIы жым и гъащIэ гъуэгуа-
нэм щриплъэжым, ар 
щхьэхуэу къытеувыIащ Бо-
рис и щIэныгъэ лэжьы-
гъэхэмрэ абы анэдэлъхуб-
зэм и зыу жьыныгъэм хуи-
щIа хэлъ хьэныгъэмрэ. 

КъБР-м цIыхум и хуи-
тыныгъэхэр хъумэнымкIэ и 
уполномоченнэ Зумакулов 
Борис жиIащ IутIыж Борис 
илъэс куэдкIэ зэрицIыхуар, 
абы и цIэр, и фэеплъыр 
цIыхубэм зэращымыгъуп-
щэнур. Ар и гуапэу къе-
джащ IутIыж Борис и зы 
усэ.

Дунейпсо Адыгэ Хасэм и 
тхьэмадэ, УФ-м и Прези-
дентым и деж Лъэпкъ зэху-
щытыкIэхэмкIэ щыIэ сове-
тым хэт Сэхъурокъуэ Хьэу-
тий къыхигъэщащ IутIыж 
Борис теухуа пшыхьым ар 
фIыуэ зыцIыхуу щыта, и 
лэжьыгъэхэм дихьэх куэд 
зэрызэхуишэсар. Абы зэ-
хуэсахэм ягу къигъэкIыжащ 
зы тIэкIукIэ узэIэбэкIыж- 
мэ, зи ныбжьыр илъэс 95-рэ 
хъуа, тхакIуэ МэшбащIэ 
Исхьэкъ мы утыкум къызэ-
ры щы псэлъар, икIи, IутIыж 
Борис апхуэдэ гъащIэ къри-
татэмэ, лэжьыгъэ щхьэпэу 
лъэпкъым къыхуигъэнэ-
фыну щытар икъукIэ зэры-
куэдыр. Сэхъу ро къуэм щIи-
гъужащ IутIы жым зы гъа-
щIэм къриу быдэу хузэ-
фIэкIар дгъэщIэ  гъуэн, и 
тхыгъэхэр къы тедгъэзэ-   
журэ дджын зэры хуейр.

КъБР-м и ТхакIуэхэм я зэ-
гухьэныгъэм и правленэм и 
унафэщI Бейтуганов Ис-
мэхьил къеджащ УФ-м и 
ТхакIуэхэм я зэгухьэныгъэм 
и тхьэмадэ Мединский Вла-
димир къыбгъэдэкI тхыгъэм.

IутIыж Борис и къуэ Шу-
махуэ фIыщIэ яхуищIащ 
зэхыхьэр къызэзыгъэпэща 
министерствэм, абы къри-
хьэлIахэм, пшыхьым къы-
щыпсэлъахэм. 

Пшыхьым щагъэлъэ-       
гъуащ IутIыж Борис и 
пьесэм къытращIыкIа «Гуа-
щэ мы дэхьэблэ» спектак-
лыр. Iу тIыжым ар зэритхрэ 
зэ ман дэкIыжами, иджы-
рей  гъащIэм и гъуджэм 
хуэдэщ. Ноби дрохьэлIэ 
унагъуэм щызекIуэ, зэщхьэ-
гъусэхэм рэ зэнысэ-зэгуа-
щэ хэмрэ я зэхущытыкIэхэм 
ятеухуауэ гу зылъыптэ 
мыхъу мыщIагъэхэм ящы-
щу утыкум щагъэлъэгъуа 
куэдым. Пьесэр цIыхухэр       
зы щIэзыгъэгуп сысыжщ, 
ныкъу саныгъэхэм гу лъе-
зыгъэтэжщ. Аращ  театрым 
и къалэн нэхъыщ хьэр, гу-
шыIэ къудей мы хъуу, цIыхум 
я мыхъумыщIагъэ хэр зах -
ри гъэны нырщ. 

IутIыж Борис теухуа зэ хы-
хьэхэм щыпащащ ар къы-
щалъхуа Зэрэгъыж къуа-
жэм тхакIуэм и цIэр зезы-
хьэ и курыт еджапIэм. 

КъБР-м ЩэнхабзэмкIэ и 
министерствэм къыхилъхьа 
Iуэхугъуэхэм кърагъэбла-
гъэри хэтащ Кавказ Ищ-
хъэрэм и щIыналъэхэм 
ящыщ лIыкIуэхэр, IутIыжым 
и IэдакъэщIэкIхэр фIыуэ 
зылъагъухэр, и лэжьэгъуу, и 
ныбжьэгъуу щытахэр.

ТЕКIУЖЬ  Заретэ.
Сурэтхэр

Къарей  Элинэ трихащ.

Экономикэм 
зрагъэужьынущ

УФ-м и Президент Путин 
Владимир хэтащ «Урысейр 
къоджэ!» инвестицэ фо-
румым. Къэралым и Уна-
фэщIыр тепсэлъыхьащ 
уры сей экономикэр къа-
гъэтIэсхъэну зэрыхэтым, 
Хэкум зегъэужьынымкIэ и 
IуэхущIэгъу нэхъыщхьэ-
хэм, апхуэдэу къыхигъэ-
щащ Украинэм иригъэ-
кIуэкI хы хъунщIэныгъэм, 
Европэр зауэкIэ зэрыда-
лъэм хуэфэщэн жэуап 
зэрыритынур.

«УРЫСЕЙМ зыхещIэ и эко-
номикэр лъэныкъуэ зэхуэ-
мы дэхэм дакъузэну зэры-
хэтыр, ауэ ар ехъулIэу абы 
япэщIэтыфщ. АдэкIэ дыте-
лэжьэнущ зы къэралми 
емылъытауэ щIыпIэм и эко-
номикэм унэтIыныгъэ псом-
кIи езым зэрызиужьыжы-
ным хуэщIауэ Iуэхур зэ ры-
зытедублэнум. Мылъку и 
лъэ ныкъуэкIэ къэралым 
щытыкIэр щызэпIэзэрытщ, 
Iуэхугъуэ нэхъыщхьэхэм 
ятекIуэдэну ахъшэр псори 
ятедгуэшащ. 2025 гъэм ди 
ехъулIэныгъэ нэхъыщхьэр 
инфляцэр зэрыдгъэмэ-
щIарщ. Дыгъэгъазэм и кIэм 
ирихьэлIэу ар проценти 6 
нэхъ рэ нэхъ мащIэ хъунущ. 
Къэралым къыщыщIагъэкI 
продукцэхэмрэ абы и Iуэху-
тхьэбзэхэмрэ къапэкIуэ хэ-
хъуэр процент 0,5-м щегъэ-
жьауэ зы процентым нэсы-
нущ», - жиIащ къэрал Уна-
фэ щIым.

Путин Владимир къыхи-
гъэщащ инвесторхэм дзыхь 
зыхуегъэщIыным мыхьэ-
нэшхуэ зэриIэр, ахэр нэ-
хъыбэу къызэрырашэлIэ-
ным зэрыхущIэкъупхъэр. 

Бынунагъуэшхуэхэм 
къахохъуэ

УФ-м и Правительствэм и 
УнафэщIым и къуэдзэ Голи-
ковэ Татьянэ «Урысейм и 
къэкIуэнум теухуа проекти 
100: ЦIыху» зэхыхьэм щы-
жиIащ мы зэманым къэра-
лым щыпсэу бынуна-
гъуэшхуэхэм сабий мелуа-
ни 9-м щIигъу зэрыщапIыр.

АБЫ къыхигъэщащ уры-
сей цIыхухэм унагъуэр лъа-
пIэныгъэшхуэу къалъытэу 
къызэрекIуэкIар, ноби апхуэ-
дэ еплъыкIэ зэрыхуаIэр. Уна-
гъуэр дэIыгъынырщ лъэпкъ 
проект псоми я унэтIыныгъэ 
нэхъыщхьэр. Бынунагъуэш-
хуэхэм я пщIэр къэIэтыным, 
абыхэм я псэукIэр егъэфIэ-
кIуэным теухуауэ Урысейм и 
Правительствэм щIэх-щIэ-
хыу рэ Iуэху пыухыкIахэр къы-
хелъхьэ икIи ахэр нэсу зэра-
гъэзэщIэным ткIийуэ кIэ-
лъоплъ.

Урысей Федерацэм лэ-
жьы гъэмрэ цIыхухэр социа-
льнэу хъумэнымкIэ и мини-
стр Котяков Антон жиIащ 
2025  гъэм и пэщIэдзэм 
щегъэ жьауэ Урысейм и 
бынуна гъуэш хуэхэм я бжы-
гъэм проценти 8-м щIигъукIэ 

зэ ры хэхъуар икIи абы я бжы-
гъэр мелуани 2,9-м зэрынэ-
сар.

Дыгъэгъазэм и 4, махуэку

Информатикэм и махуэщ
1707 гъэм Урысейм щыя пэу 

Москва къыщызэIуахащ 
узыншагъэм щыкIэлъыплъ 
къэрал IуэхущIапIэ (иджып-
сту ар Бурденкэ Н. Н. и цIэр 
зезыхьэ дзэ клиникэ сыма-
джэщ нэхъыщхьэщ).

1946 гъэм Москва щы-
зэпкъ ралъхьащ «Моск-
вич- 400» лIэужьыгъуэм и япэ 
автомобилыр.

1907 гъэм къалъхуащ 
 КъБАССР-м щIыхь зиIэ и ар-
тист Ало ЛутIэ.

1927 гъэм къалъхуащ ады-
гей усакIуэ, тхакIуэ, драма-
тург Тхьэркъуахъуэ Мэжид.

Дунейм и щытыкIэнур
«pogoda.yandex.ru» сайтым 

зэритымкIэ, республикэм 
уфауэ щыщытынущ.  Хуа бэр 
махуэм градуси 4 - 6, жэщым 
градуси 3 щыхъунущ.

Дыгъэгъазэм и 5, мэрем

ЩIыгулъым и дунейпсо 
махуэщ 

Урысейм и Дзэ щIыхьым 
и махуэщ

1936 гъэм СССР-м и етIуа-
нэ Конституцэр къащтащ. Ар 
тхыдэм хыхьащ «Сталиным 
и Конституцэ» цIэр иIэу.

1936 гъэм КъБАО-р 
 КъБАССР хъуащ.

1942 гъэм Къэбэрдей- 
Балъкъэрым и партизанхэр 
Лэскэн Езанэм щыIэ нэмыцэ 
быдапIэм теуащ, хэщIыны-
гъэшхуи иратащ.

1916 гъэм къалъхуащ 
КъШР-м щыщ, Совет Сою-
зым и ЛIыхъужь Къуныжь 
Зэмахъшэрий.

1927 гъэм къалъхуащ тхы-
дэ щIэныгъэхэмкIэ доктор, 
КъБКъУ-м и профессор, 
 ЩIДАА-м и академик, УФ-ми 
КъБР-ми щIэныгъэхэмкIэ 
щIыхь зиIэ я лэжьакIуэ 
 Къумыкъу Тыгъуэн.

1938 гъэм къалъхуащ фи-
зико-математикэ щIэны-
гъэхэмкIэ доктор, ЩIДАА-м, 
РАЕН-м я академик, УФ-м, 
КъБР-м, КъШР-м, АР-м 
щIэныгъэхэмкIэ щIыхь зиIэ я 
лэжьакIуэ Нэхущ Iэдэм.

1960 гъэм къалъхуащ 
«Адыгэ псалъэ» газетым и 
редактор нэхъыщхьэ, рес-
публикэм и Журналистхэм я 
зэгухьэныгъэм и унафэщI, 
КъБР-м щIыхь зиIэ и журна-
лист Жыласэ Заурбэч.

1992 гъэм къалъхуащ уэ-
рэджыIакIуэ, АР-м, КъБР-м, 
КъШР-м щIыхь зиIэ я артист 
Быщтэ Азэмэт.

Дунейм и щытыкIэнур
«pogoda.yandex.ru» сай-

тым зэритымкIэ, республи-
кэм уфауэ щыщыты-
нущ.   Хуабэр махуэм   граду-
си 5 - 7, жэщым градус 1 - 2 
щыхъунущ. ЩIым и малъ-
хъэдис щытыкIэм балли 
4-кIэ зихъуэжынущ.

Хэку зауэш-
хуэм хэта дэт-
хэнэри лIыхъу-
жьу къэплъытэ 
зэрыхъунум шэч 
хэлъкъым. Сыту 
жыпIэмэ, уи нэ-
гум къыпхущIэ-
гъэхьэнукъым 
абы ялъэгъуам-
рэ ахэр зыIута 
 гугъу ехьымрэ я 
куэдагъыр. За-
уэм щигъэвар 
щымыгъупщами, 
гъащIэ мамырыр 
г у I э ф I т е щ I э ж  
з ы  х у эх ъу а хэ м 
ящыщщ мы тхы-
гъэ кIэщIым зи 
гугъу щыфхуэт-
щIыну Алшэгъыр 
Бэтокъуэ Исмэхьил и къуэр. 

АР 1911 гъэм щэкIуэгъуэм и 11-м Къэбэрдей АССР-м и 
Налшык районым хиубыдэ Нартан къуажэм къыщалъ-
хуащ. Алшэгъырыр Октябрь революцэр зыщIэж 
щIэблэм ящыщт. «Си адэмрэ си къуэш нэхъыжьхэмрэ 
тепсэ лъыхьу зэхэсхауэ щытауэ сощIэж пщыр традзауэ, 
большевикхэр тепщэ хъуауэ, щIыр, заводхэмрэ фабри-
кэхэмрэ цIыху лэжьакIуэхэмрэ мэкъумэшыщIэхэмрэ яй 
хъуауэ… Илъэсибл си ныбжьу арагъэнт абы щыгъуэ», - 
игу къигъэкIыжырт Бэтокъуэ. 

ГъащIэщIэ зыухуэфынур щIэныгъэ зыбгъэдэлъ 
цIыхухэрт. Ар мызэ-мытIэу и адэм жиIэу зэхихат ныб-
жьыщIэми, мурад ищIат еджэну, IэщIагъэ зригъэ-
гъуэтыну. Илъэс тIощI фIэкIа мыхъуу Нартан дэт курыт 
еджапIэм и военрук ящIауэ щытащ Бэтокъуэ. Къуажэм 
щыIэ парт организацэм жыджэру дэIэпыкъурт, абы ири-
гъэкIуэкI Iуэху псоми хузэфIэкI хилъхьэрт.

Хэку зауэшхуэр щIидза нэужь, Бэтокъуэ зыбжанэрэ 
лъэIу тхылъ военкоматым щIилъхьащ зэуапIэм яшэну 
хуейуэ. Зыкъомрэ къыхуадакъым. Дзэм къулыкъу 
щызыщIэну къызытехуэхэр къыхэтхыкIыныр и пщэ дэлът 
абы. «И кIэн къикIыу» 1941 гъэм и шыщхьэуIу мазэм да-
ша иужь, танкхэм япэщIэт ротэм хэхуащ. Зауэ IэнатIэм 
Iутыху, ар партым хыхьащ, ротэм и политрук ящIащ. 

1103-нэ фочауэ полкым и 328-нэ фочауэ дивизэм сер-
жант нэхъыжьу хэту, Краснодар крайм хыхьэ Шаумян 
къуажэм и деж нэмыцэхэм я ебгъэрыкIуэныгъэм 
щыпэщIэтт, 1942 гъэм щэкIуэгъуэм и 21-м ар уIэгъэ 
хьэлъэ щыхъуам. Абы щыгъуэ сэкъатышхуэ зыгъуэта и 
Iэ сэмэгур хилъхьэри, зауэм къикIыжащ Бэтокъуэ, и 
 хахуагъэм папщIэ медали 9 къыхуагъэфэщащ. 2-нэ 
гупым и ныкъуэдыкъуагъэ зиIэ щIалэм хузэфIэкI псор и 
жылэм хуищIэу псэужащ. 1947 гъэм абы къратащ «Хэку 
зауэ» орденым и II нагъыщэр. 

Фашистым зэтрикъута къуажэхэр зэфIэгъэувэжыным 
хэлIыфIыхьащ Бэтокъуэ - Iэ лъэныкъуэмкIэ гъавэ исащ, 
и къуажэгъухэм ящIыгъуу ар зэщIикъуэжащ, я гуащIэ-
дэкIымкIэ ди къэралым и текIуэныгъэр къызэрагъэIэ-
гъуэр цIыхухэм яжриIэ зэпыту псэуащ. 

Хэку зауэшхуэр иухыу илъэсих дэкIыжа иужь, Алшэ-
гъырыр Налшык дэт мэкъумэш техникумым щIэтIыс-
хьэри, агроном, зоотехник IэщIагъэхэр зригъэгъуэтат. 
Псэуху ар хуэпэжащ партым и гупсысэхэм, и щIэныгъэр 
хигъэхъуэн папщIэ зыщымысхьыж цIыхуу щытащ. 

Илъэс куэдкIэ пощтзехьэу лэжьащ Бэтокъуэ, колхозым 
и правленэм нэхъ Iуэху тынш къыхуагъэлъагъуэми, 
«зыдгъэфIэну дыхунэсынщ» яжриIэурэ. А IэнатIэм па-
пщIэ абы къыхуагъэфэщащ «1978 гъэм екIуэкIа псэуны-
гъэ зэхьэзэхуэм пашэ щыхъуа» дамыгъэ лъапIэр. 
ЗэпыщIэныгъэхэмкIэ Шэджэм и IэнатIэм и зэныбжьэ-
гъугъэ судым, парт IуэхущIапIэм и бюром хэтащ. 

Бэтокъуэ Нартан къуажэм щыпсэухэм къызэрацIыхур 
и пощт IэнатIэмкIэтэкъым, уеблэмэ и теплъэ уардэм-
кIэтэкъым. ТIуми къыбжаIэшхуэ щыIэкъым Бэтокъуэ и 
гъащIэм теухуауэ. Сыт щхьэкIэ жыпIэмэ, пенсэм тIысы-
жа иужьщ, 1972 гъэращ, абы пощт къызэрырахьэкI          
хъуржыныр къыщищтар. ИпэкIэ ар щытащ бригадиру, 
фермэм и унафэщIу, зоотехникыу, колхозым и парт Iэ-
натIэм и секретару, колхозым и тхьэмадэу. Комму-
нистым и  гъащIэ псор тыхь хуищIащ къыщалъхуа и 
жылэм, колхозым, абыхэм я зыужьыныгъэм. Апхуэдэущ 
коммунист партым и гупсысэ нэхъыщхьэхэм хуэпэжу 
псэуа цIыхухъур и къуажэгъухэм зэращIэр.

Алшэгъыр Бэтокъуэ дунейм ехыжащ 1983 гъэм мэ-
лыжьыхьым и 18-м. Абы и фэеплъыр хуэсакъыу яхъу-
мащ и быниплIым, ар зэи ящыгъупщэнукъым и къуэ-
рылъхухэмрэ пхъурылъхухэмрэ, абыхэм къалъхужахэм.

 
ИСТЭПАН  Залинэ.

ТекIуэныгъэ-80

Мамыр  гъащIэми
зауэ  IэнатIэми

лIыгъэ  щызезыхьа

«ПсэлъэкIэ зымыщIэр Iэш тIымкIэ ма-
уэ», - жиIэркъэ адыгэ псалъэжьым. Нью-
Йорк къалэм зэры мы щIэкIэ псэлъэкIэ зы-
щIэ хэм рэ Iэш тIымкIэ нэхъыбэ къыбгу-
рызыгъэIуэфхэмрэ щы зэтрихьащ щэ кIуэ-
гъуэм. Дызытепсэ лъы хьы нур Мамдани 
Зохран къалэтету зэрыхахамрэ Кавка зым 
щыщ бэнакIуэ Махачев Ислъам иджыри 
зы чемпион бгы рыпх къызэрихьамрэщ. 

АМЕРИКАН щIалэхэр зопсалъэ: 
- Дагъыстэным щыщ щIалэ 50-рэ Нью-

Йорк щыщ щIали 100-рэ зэзауэмэ, хэт текIуэ-
нур? 

- Хьа-хьа-хьа, Дагъыстэнхэм яшхыпэнущ 
ахэр! Нью-Йорк нэхъ лъэрызехьэ дыдэу дэс 
щIали 100-р дагъыстэн щIалитхум ятекIуэн-
кIи хъунщ зэрымыщIэкIэ, ауэ абы щы гъуэми, 
американхэм я бохъши, вакъи, щыгъыни 
къы хуа гъэ нэнукъым. 

Апхуэдэ хъыбар гъэщIэ гъуэн хэм уащро-
хьэлIэ гъунапкъэ псоми зэпрыкIыф интерне-
тым. Ахэр нэхъыбэж  зэ рыхъунум и щыхьэту, 
Бэнэ кIэ зэмылIэужьыгъуэхэмкIэ спор тым 
щэкIуэгъуэм и 16-м Нью-Йорк щригъэкIуэкIа 
зэIу щIэм хьэлъагъ псын щIэм кIэ дунейпсо 
чемпиону иджыри къэс щыта, Дагъыс тэным 
щыщ, лак лъэпкъым къыхэкIа Махачев 
 Ислъам Австралием щыщ Мадалленэ Джек 
Деллэ щытекIуэри, хьэлъагъ курытымкIи ду-
нейпсо чемпион хъуащ. Нурмагомедов Аб-
дулманап фIы кIэ зыщыгугъ гъэсэнхэм язу 
къекIуэкIащ Махачевыр. «Сэ иджыри зы 
 дунейпсо чемпион диIарэт жызоIэ, Хьэбиб 
зэрымыщIэкIэ текIуэныгъэр къихьауэ къа-
щымыхъун, дэ хабзэ пыухыкIам тет гъэсапIэ 
хуэдэу дызэрызэхэтыр къагурыIуэн папщIэ. 
Сызыщы гугъри Махачевырщ, ар уеб лэмэ 
зыгуэрхэмкIэ Хьэбиб нэхърэ нэхъыфIщ», - 
жиIауэ щытащ Абдулманап. Иджы щIалэр 
Нурмагомедов Хьэбиб и нэIэ щIэту, абы и 
гупым хэту, спорт утыкушхуэм итщ. Iыхьитхуу 
зэхэта бэнэгъуэ пIалъэм Австралием щыщ 
бэнакIуэм зы Iэмали къы щыхуэгъэ щхьэ-
пакъым, ар Махачевым текIуэнкIи хъуну 
гурыщхъуэ пщIын хуэдэу. Дагъыстэн щIалэр 
зэрытекIуар наIуэ щыхъуа дакъикъэм, Хьэ-
биб и ныбжьэгъум и дамэ зырызым бгырыпх 
хьэлъитIыр трилъхьэщ, езым ар и пщэм ди-
гъэтIысхьэри, утыкум къыщрихьэкIащ. Зэры-
хабзэу, «Россием щыщ щIалэр БэнэкIэ 
зэмылIэужьы гъуэхэмкIэ дунейпсо чем пион 
зэрыхъуар, ар иджыри къэс чемпиону щыта 
Мадалленэ зэрытекIуа» хъыбарыщIэр 
зэбгрылъэты  кIащ. 

Пэжыр жыпIэмэ, мы спорт къудамэм 
цIыхухэр зэрыдихьэхыр гъэщIэгъуэнщ, 
апхуэдизкIэ ар гущIэгъуншагъэм, цIыхум 
удын едзыным тещIыхьащи. ИтIани, къару 
зэ раIэм нэмыщI, гъэсэныгъэрэ цIыху хэтыкIэ 
зэпIэзэрытрэ зыдэплъагъу дагъыстэн 
 щIа лэ хэр куэдым щапхъэ яхуохъу. Ахъшэр - 
къарууэ, къарур - ахъшэу щыщыт лъэхъэнэм 
фадэм и бий, адэ-анэр зылъытэ, унагъуэм и 
уасэр зыщIэ апхуэдэ цIыху утыкум итыным 
мыхьэнэшхуэ иIэщ щIалэгъуалэм я дежкIэ. 
Мы щIалэхэр инджылызыбзэкIэ зэрыпса-
лъэм и фIыгъэкIэ, лъэпкъ куэду зэхэт Уры-
сейми Кавказми ятеу хуауэ куэд къыщащIащ 
дунейм. Ди щIыналъэм щы псэу хэр зэры-
мыхьэщхьэ ры Iуэр, щIэныгъэми гъэсэны гъэ-
ми къалъыс увыпIэр зэ ры  щаубыдыжыфыр 
къа гъэ лъэгъуащ. 

Нурмагомедов Хьэбиб корреспондентхэм 
яз къеупщIат: «Уэ сытым дежи уи адэм утоп-
сэлъыхь, сыт ар апхуэдизрэ къыщIыхэб-
гъэщыр?» «Япэрауэ, ар си адэщ, ди диным 

унафэ къытхуещI адэм пщIэ хуэтщIыну. 
ЕтIуа нэрауэ, аращ сэ цIыху къысхэзыщIыкIа-
ри мы сыздынэса лъагапIэм сынэзыгъэсари. 
Куэдрэ къызжиIэрт: «Чемпион ухъун ипэкIэ, 
цIыху умыхъуу хъунукъым. ЦIыху мыхъуа 
спортсмен къарууфIэм и зэраныгъэшхуэ 
цIыхухэм екIынкIи хъунущ, абы къыхэкIыу, 
псом япэ гъэсэныгъэрэ щIэныгъэрэ зэгъэ-
гъуэт». 

«Абдулманап тренер хуэ дэутэкъым дэ 
къызэрыдбгъэдэтыр, - игу къегъэкIыж Маха-
чев Ислъам, - адэм хуэдэут. Куэдрэ уи 
Iуэхухэр щызэхуэмыхъу, фIэгъэнапIэ къы-
щыпхуагъуэт къыпхуохуэ Дагъыстэным. Аб-
дулманап къыджиIэрт: «Фи Iуэху зыIу тыр 
къызжефIи, сэ псори зэфIэзгъэкIынщ, фэ 
фи къалэныр зыщ - спортзалым зы-
щывгъэсэныр». 

Махачевыр чемпион тIуа щIэ зэрыхъуам и 
хъыбарыр иджыри и гуащIэгъуэм икIакъым. 
Нэхъ пасэу Трамп Дональд жиIэгъауэ щы-
тащ США-м и тетыгъуэр щылажьэ Унэ 
Хужьым БэнэкIэ зэмы лIэужьыгъуэхэмкIэ 
зэIущIэ щригъэкIуэкIын хуэдэу. Махачевыр 
утыкум къыщикIыжым, ар ягу къагъэкIыжа 
хъунти, игу зэрыхэхъуэм и щыхьэтхэм язу 
къыжьэдэ хуащ: «ИIэ, Трамп Дональд, сыно-
кIуэ, Iух Унэ Хужьым и бжэр!» Къызэ ры-
щIэкIымкIэ, а псалъэухари здынэсыпхъэм 
нэсауэ, цIыхухэм нэгузыужьым зыхуагъэ-
хьэзыр. Ауэ Нурмагомедов Хьэбиб жиIащ: 
«Си щхьэкIэ, сыхуейкъым Ислъам Унэ 
Хужьым щызэуэну». Сыт щхьэкIэ? А упщIэм 
и жэуап щIалэм иритын идакъым, ауэ 
бысымым ущыгугъышхуэ зэрымыхъунур 
хэти ещIэ. «Унэ Хужьым, япэрауэ, Маха-
чевым къы дэщIхэр щIагъэхьэнукъым. ЕтIуа-
нэрауэ, Унэ Хужьырщ дунейм мыхъумы-
щIагъэрэ гущIэгъуншагъэу щекIуэкIым епха 
унафэхэр къыщащтэр. Ещанэрауэ, цIыху-
шхуэхэм я пащхьэм пщылIхэр щагъэ джэгу, 
хьэ щызэрагъэшх, адакъэ щызэрагъэзауэм 
ещхьу, сыт американ къулыкъущIэхэм ди 
щIалэхэр зэ ш тегъэупIэ щIахуэхъунур», - жа Iэ 
екIуэкIым кIэлъы плъ хэм.

Ди лъэхъэнэр психологхэм я зэману пхужыIэнущ. Ар 
цIыхухэр зыхуейр нэхъ ягъуэт зэрыхъуам къызэрыри-
кIуа ри нэрылъагъущ. Псоми жаIэн яIэщ, зыри зыми 
едэIуэну хуейкъым. Гъэсэныгъэм епха чэнджэщхэр зэбг-
рызытыкI психологхэм ящыщу пщIэ нэхъ зиIэхэм язщ 
 Бабаянц Алексей. 

АДЭ-АНЭХЭМ папщIэ чэнджэщ зэIущIэхэр ирегъэкIуэкI 
зи гугъу тщIы Бабаянц. Абы къиухащ совет зэманым «гу-
щIэгъу зыхэлъ педагогикэ» унэтIыныгъэр къызэзыгъэпэща-
уэ щыта Амонашвили Шалвэ и цIэр зезыхьэ академиер. 
ГъэсакIуэ-психологыр и щхьэ течауэ топсэлъыхь языныкъуэ 
адэ-анэхэм я бынхэм деж щыхъыжьэурэ ягу зэрызыща-
гъэкIым, зэхущытыкIэм и нэщэнэхэу зыIэщIэбгъэкI мы-
хъунухэм, щIалэ цIыкIум и гъэсэныгъэр хъыджэбз цIыкIум 
ейм къызэрыщхьэщыкIыпхъэм. 

«Языныкъуэ адэ-анэхэр егъэтхьэусыхэ я къуэхэр 
хъыджэбз цIыкIухэм ещхь зэрафIэхъум, далъагъу хьэлхэри 
щIалэ цIыкIу хьэлу зэрыщымытым, - щыжеIэ Бабаянц «Да-
уэ щIалэ цIыкIум лIы хьэл зэрыхэплъхьэнур?» семинарым. - 
А щытыкIэр пхъуэжыфынущ. Анэм щIалэ цIыкIум лIы хьэл 
къыхуегъэщтэнущ абы гулъытэ зэрыхуищI къудеймкIэ. И 
адэм - а хьэлым зыузэщIыпIэ иритыфынущ. Сыт и нэщэнэр 
сабийм лIы хьэл зэрызыхилъхьэм? Япэрауэ, екIуэкIыр къы-
гуроIуэ. ЕтIуанэрауэ, пщIэ хъунур зэрегъэзэхуэф. Ещанэра-
уэ, и цIыхухъупщIэр къэзыхъумэну хэкIыпIэр езым къе-
гъуэтыж». 

Фи нэгу къыщIэвгъэхьэт, жеIэ Бабаянц цIыхухэм ядэуэр-
шэррэ пэт, щIалэ цIыкIум щыуагъэ гуэр IэщIэкIауэ. Апхуэдэ 
къызыщымыщI щыIэкъым. Анэр абы щытыкIитIкIэ бгъэ-
дыхьэфынущ. Е и къуэм тезыр трелъхьэ, е сабийм IэщIэщIа 
щыуагъэм кърикIуа мыхъумыщIагъэр езым ирегъэшэчыж. 
ЩIалэм лIы къыхэсщIыкIынщ жыпIэмэ, етIуанэм и мыхьэ-
нэр нэхъ инщ. 

Псалъэм папщIэ, сабийм жып ахъшэ щепткIэ къыгурыб-
гъэIуэн хуейщ абыкIэ шоколадрэ шэIумылрэ фIэкIа 
 кърипщэху мыхъуну зэрыщымытыр. Узыхуэмыхьэзыр 
щытыкIэ гуэр уихуэмэ, а ахъшэр къэбгъэсэбэп зэрыхъунур. 
МыхъумыщIагъэ гуэр пIэщIэщIэмэ, псалъэм и хьэтыркIэ, 
щхьэгъубжэм хэлъ абджыр пкъутамэ, уэ узыхуей шоко-
ладым зыхыбогъэкIыжри, щхьэгъубжэм абдж хыбо-
гъэлъхьэж. ЩIалэ цIыкIум къыгурыIуэн хуейщ «бгъэзэкIуэ-
жа щыуагъэм цIыху щыпкъэ къызэрыпхищIыкIыр». 

ЦIыхухъу зэхущытыкIэр къиинщ, хъулъхугъэхэм я зэхуа-
кум къаугъэ къыщыхъурейщ. Апхуэдэ гуэрым хэхуа щIалэ 
цIыкIур а щытыкIэм и щхьэм пщIэ хуищIыжу е хуимыщIыжу 
фIэкIа къыхэкIыфынукъым. А псор къызыгурымыIуэ анэм и 
къуэр фIэпсэкIуэд мэхъури, гъащIэм щихъумэну хуожьэ. 
«Сэрыншэу упсэуфынукъым, си къуэ цIыкIу» гупсысэм 
тришэну хэтщ. Апхуэдэ «IурыцIэлъым» къыкIэлъыкIуэнур 
сыт? ЕтIуанэ гъуэгу анэм жиIэнущ: «Сэ уэ пхуэсщIам иужь-
кIэ апхуэдэу укъысхущытщ». А псалъэхэр куэдрэ зэхихмэ, 
щIалэ цIыкIум текIуэныгъэм къигъэуш псэм и къарур зы-
щIишэну хунэсыркъым, лIы хъуну Iэмал къыхуэнэркъыми, 
зыхуейр зригъэгъуэтыну фIэкIа, нэгъуэщI зыри къы фIэ-
мыIуэхуу къотэдж. Апхуэдэ сабийм зыри имыщIэну хэтщ, 
хэкIыпIэ къилъыхъуэн мэшынэ. Псори къэгъэнауэ, пщэд-
джыжьым укъэмытэджу щIэмыхъунур къыгурыIуэркъым. 

И къуэр лIы зыщIыну хуей анэм и псэлъэкIэр нэгъуэщIщ: 
«Сэ уэ фIыуэ узоцIыху, уэ пхузэфIэкIынущ ар, шэч къы-
тесхьэххэркъым. Псори зэхэбгъэкIынурэ, зэрынэхъыфIым 
хуэдэу пщIынущ». 

Анэм сабийм теухуауэ иIэ фIэщхъуныгъэм и фIыгъэкIэ, 
щIалэ цIыкIум нэхъыщхьэ дыдэу дэплъагъупхъэр зы хелъхьэ 
- илъагъум егупсысу, зыгуэрым зригъэсэфу мэхъу. Апхуэдэ 
цIыхум гъащIэм зрыримыгъэщIыкIыу, къыщыхутэ щытыкIэ 
псоми дерс къыхехыф.

ЩIалэхэр зэрагъасэр

Нью-Йоркрэ Кавказымрэ я зэхуакум

ЩIэныгъэр куэдым 
хышхуэм ирагъэщхь, абы 
и лъащIэр унэмыплъысын 
хуэдизу зэрыкуум къы-
хэкIыу. ЦIыхур зытет ду-
нейм къыщекIуэкIри абы 
ещхьщ: гъэщIэгъуэнщ, 
къэпхутэну иужь ущи-
хьэкIэ, къызыкъуихым 
 гъуни нэзи иIэкъым. Ды-
къэзыухъуреихь дунейм-
рэ щIыуэпсымрэ хъумэ-
ныр, гулъытэ хэха яхуэ-
щIыныр, абыхэм епха 
щIэныгъэр щIэблэм яб-
гъэ дэлъхьэныр хэт дежкIи 
хьэкъщ. Ар къалэн зыщы-
зыщIыж сыт хуэдэ жэр-
дэмри дэIыгъын, абы 
 гъуэгу етын хуейщ, ап-
хуэдэ пэхуэщIэхэми Iэмал 
зэриIэкIэ цIыху нэхъыби 
къешэлIапхъэщ. ЦIыхум 
ищIэн хуейщ зытет дунейр 
и IэмыщIэ илъми, абы и 
зы налъэ цIыкIуу зэры-
щытыр, къыхихым хуэдиз 
хилъхьэжыфу, ар зэри-
гъэзахуэу, абы хуэсакъыу 
зэрыщытыпхъэр. Апхуэдэ 
гупсысэхэращ тегъэщIа-
пIэ ищIыр илъэсипщI 
хъуа уэ ди къэралми хамэ 
щIыпIэхэм щрагъэкIуэкI 
Географие диктантым.

ДУНЕЙПСО мыхьэнэ зы-
гъуэта пэхуэщIэм епха Iуэху-
гъуэхэр зэрыкъэралу щэ-
кIуэгъуэм и 30-м щрагъэ-
кIуэкIащ. Урысейм и гео-
графие зэгухьэныгъэм и 
щIы налъэ къудамэм и 
унафэщI КIэрашэ Аксанэ 
хъыбар къызэритамкIэ, 
Къэбэрдей-Балъкъэрым 
Гео графие диктантыр щIы-
пIи 180-м щатхащ.

- УзэщIакIуэ мыхьэнэ зиIэ 
географие диктантыр илъэ-
сипщI хъуауэ ди щIыпIэм 
що кIуэкI, а Iуэхугъуэм гъэ кIэ 
жыджэру хэтщ КъБКъУ-м 
 географиемкIэ и къудамэм 
и егъэджакIуэхэр, щIэ ны-
гъэлIхэр, студентхэр, курыт 
щIэныгъэ щрагъэгъуэт 
IуэхущIапIэхэм щылажьэ 
егъэджакIуэхэр. Апхуэдэу 
Iуэхум къыхохьэ географи-
емкIэ ябгъэдэлъ щIэны-
гъэр здынэсыр къэзыпщы-
тэжыну хуей дэтхэнэри. 
Къыхэзгъэщыну сыхуейт 
Урысейм и географие зэ-
гухьэныгъэр къызэрызэра-
гъэпэщрэ мы гъэм илъэси 
180-рэ зэрырикъуар. Ди хэ-
гъэгум диктантыр щатхыну 
щIыпIи 180-рэ къызэры щы-
зэIуахар нэщэнэ дахэу 
къызолъытэ. Къэбэрдей-
Балъкъэрым и щыхьэрми, 
и къалэхэми, и къуажэхэми 
апхуэдиз щIыпIэр Iуэху-
гъуэм зэрыхуагъэхьэзырам 
и фIыгъэкIэ, абы хэтыну гу-
къыдэж зиIэ куэдым Iэмал 
ягъуэтащ япэгъунэгъуу 
 щы Iэ IуэхущIапIэм екIуа лIэ-
рэ я щIэныгъэр къапщытэ-
ну, - жеIэ КIэрашэ Аксанэ.

Географие диктантыр япэ 
дыдэу къыщыхалъхьар 
2015 гъэрщ. Абы щыгъуэм 
ар щекIуэкIар Урысейм хиу-

ЩIыуэпс  дунейм
набдзэгубдзаплъэу

ухэзыгъаплъэ  жэрдэм

Махачевым и хъыбарым 
апхуэдизу зедгъэубгъунутэ-
къым, а къалэ дыдэм 
иджыри къэс къыщымы-
хъуауэ, инд щылъху, Афри-
кэм хыхьэ Угандэм щыщ уна-
гъуэм къыхэкIа Мамдани 
Зохран Нью-Йорк и  къалэ  
 тету зэрыхахар абы къыпы-
мыхъуамэ. Къы зэ рыщIэ-
кIымкIэ, Махачевымрэ Мам-
данирэ зэныбжьщ, тIури 
илъэс 34-рэ мэхъу. 

«КЪЫЗГУРОIУЭ сэ илъэс 
33-рэ фIэкIа сызэрымыхъум 
къыхэкIыу, сызэрыффIэщIа-
лэр, - яжриIэрт Мамдани и хэ-
хакIуэхэм, - ауэ гъэ къэс зы 
илъэскIэ нэхъыжь сыхъуну 
фыкъызогъэгугъэ, фи гуапэ 
хъун папщIи, нобэ илъэс 34-рэ 
сызэрыхъуар вжызоIэ». 

Къыпеуэхэм, езыхэм нэхърэ 
тIукIэ нэхъыжьхэм яжриIэр 
нэгъуэщIт: «Фэ Iуэхум зэ ры-
хэзмыщIыкIыр къызэвудэкI 
щхьэкIэ, ар Iуэхум гу къаб-
зэкIэ сызэрыбгъэдыхьэм ире-
гъэкъуж. Ауэ щыхъукIэ, фэ 
Iуэхум нэхъыбэ зэрыхэфщы-
кIым гу къабзэ фищIыжыну 
гугъэ щыIэкъым». 

ЩIалэ жьэнахуэр тетыгъуэр 
иужьрей хэхыныгъэм зыIэ-
щIэ кIа, итIанэми, къэрал уна-
фэм и Iыхьэшхуэ зезыгъакIуэ 
демократ партым щыщщ, 
къызыхэкIар муслъымэн уна-
гъуэщ. Аращ Трамп Дональд 
мы щIалэм «коммунист-фа-
натик» щIыфIищар. 

Езы Мамдани куэдрэ гупсы-
сакъым абы псалъэ хуигъэ-
хьын папщIэ. «Трамп Дональд, 
иджыпсту псалъитI бжес-
Iэнущи, укъызэ рызэдаIуэ Iэ-
мэ псымэм и макъыр хуабжьу 
дэшей! - къиуващ ар утыкум. - 
Сэ сысоциал-демократщ икIи 
сы муслъымэнщ. А тIум щхьэ-

кIи «къысхуэгъэгъу» жысIэну 
си мурадкъым». 

Америкэр езыр хэхэсхэм я 
къэралущ зэрызэфIэувар, 
Нью-Йорк уеблэмэ абыхэм я 
щыхьэру жыпIэ хъунущ, хэхэс 
нэхъ лъэрызехьэхэр зыдэсыр 
мы къалэрщ. Езы Мамдани 
Америкэм къыщалъхуакъым, 
США-м щыIэпхъуар илъэ-
сиблым итущ. Хъыбар зэ пы-
щIапIэхэм жыджэру зэрызы-
къыщигъэлъа гъуэм, цIыхухэм 
гумащIэу зэрадекIуэкIым, 
Нью-Йорк и къалэтету хахмэ, 
зыщIэ хъуэпсхэр яхуищIэну 
къызэригъэгугъэм, икIэм-
икIэ  жым и цIыху щIыкIэмрэ 
унагъуэкIэ далъа гъумрэ я 
фIыгъэкIэ, зи Iэр зыIэтахэм я 
процент 50-м щIигъур Мамда-
ни къратащ. 

2026 гъэм и щIышылэм и 
1-м къулыкъум теувэну къалэ-
тетыр и щхьэ течауэ топсэ-
лъыхь США-м щыгъуэ махуэу 
къилъытэ фокIадэм и 11-м 
иужькIэ, умуслъымэну Аме-
рикэм ущызекIуэныр гугъу 
 хъуауэ зэрыщытам. Дин зэры-
зэрихьэр псалъэкIэ жиIэ къу-
дей мыхъуу, Мамдани мэж-
джытхэми мэремкIэ макIуэ, 
тхьэмыщкIэхэм ерыскъы 
яхуэ зыгуэшхэми яхэтщ, азэ-
ныр хуабжьу ягъэджэну хуит 
зыщI унафэр гъуэгу тетщ. 

Зохран щIэныгъэр щыте-
пщэ унагъуэм къыхэкIащ, 
езыри Африкэр, Индиер, Аме-
рикэр и къэхъугъэкIэ зэзыпх 
цIыхуу къызэры дэкIуэтеям, 
цIыхубэм тыншу ядекIуэкI, 
дэтхэнэ лъэпкъым къыхэкIа-
ми и щытыкIэм иувэф, 
уеблэмэ и бзэр къэзыпхъуатэ 
щэн дыболъагу. Абы и адэр 
профессорщ, Африкэм про-
граммэ щхьэхуэкIэ кърашу, 
Америкэм щрагъэджа щIалэ 
23-м язщ. И анэр кинорежис-

серщ, абы и зы фильм Оскар 
саугъэтым хуагъэлъэгъуауэ 
щытащ. Къалэтетым и пщIэм 
и щIэгъэкъуэнышхуэщ дызэ-
рыт илъэсым и пэм щхьэгъусэ 
хуэхъуа, Сирием 2021 гъэм 
иIэпхъукIа сурэтыщI Дуваджи 
 Рамэ. Хъыджэбзри зэщхьэ-
гъу сэхэм я утыку итыкIэ нэмы-
сыфIэри цIыхухэм апхуэдиз-
кIэ ягу ирохьри, я фIэщу гъа-
щIэщIэм поплъэ. 

Къалэ цIэрыIуэм и унафэ-
щIу муслъымэн зэрытеувэм 
игъэгузавэхэр мащIэкъым. 
Абыхэм я дежкIэ шэкъэуэжщ 
зи жыIэгъуэ мыгъуащэ Маск 
Илон абы «демократ партым и 
пщэдейрей махуэ» зэрыфIи-
щар. 

«Къулыкъум щытеувэкIэ, 
Тхьэ иIуэн пап щIэ, Мамдани 
КъурIэным зэрытеIэбэу, 
Трамп Iэщэ къищтэнурэ зэуэн 
щIидзэнущ», - жиIащ щIалэм 
и жагъуэгъухэм я зым. Ар-
щхьэ кIэ щэкIуэгъуэм и 23-м 
президентымрэ Мамданирэ 
зэхуэзэри, я акъыл зэтехуащ, 
Трамп щIалэщIэр игу зэрыри-
хьари ибзыщIакъым. 

Дауэ хъуми, илъэсыщIэм 
зэрыщIидзэу, Мамдани и 
пщIэм хэхъуэным щыщтэхэм 
ялъэкI къагъэнэнукъым абы и 
фIэщхъуныгъэм дагъуэ къы-
хуа гъуэтын папщIэ. Ипэжы-
пIэкIэ, а дагъуэр абы иIэщ: 
Мамдани зытетыр шиит къу-
дамэм къыгуэкIыкIа дин 
 зехьэкIэрщ. Ауэ Америкэм 
дежкIэ муслъымэн псори зы 
фэщ. 

Мамдани Палестинэм къы-
дощI, Израилым абы ири щIэ-
кIа зауэм «лъэпкъгъэкIуэд» 
хужиIащ. Ар я щхьэусыгъуэу, 
абы «журтхэм еныкъуэкъу 
цIыху» къыфIащакIэщ. Ауэ зи 
къару илъыгъуэм ит щIалэр 
къикIуэтыныфэкъым.

Мамдани Зохран теухуауэ псалъэ зыбжанэ

КъызыхуигъэщIа IэщIагъэр цIыкIу щIыкIэ зыдэп-
лъагъу сабийхэр щыIэщ. Къэзахъстаным хыхьэ Актобе 
къалэм щыщ Жапалаковэ Марьям зэрыхъур илъэс 12 
 къудейщ, ауэ цIыху мелуанхэр кIэлъоплъ абы и напэ-
кIуэцIым къыщит «Унагъуэ хъыбархэм». 

«КЪЭЗАХЪСТАНЫМ къыщыунэху вагъуэщIэ» зыфIаща 
пщащэ нэIурыт цIыкIум и «Марьямок» напэкIуэцIым 
щытхъу рэ гъэфIэгъыбзэу щызэблэкIыр пхужыIэнкъым. Сыт 
афIэкIа зимыныбжь сабийм къитыфынур, зэи къэзымылъэ-
гъуа, щIыпIэкIи пэжыжьэ цIыхухэм я гулъытэр ихьэхуфын 
хуэдэу? Сабий куэд къозэрыхь хъы зэпыщIапIэм, ауэ 
Марьям и напэкIуэцIыр псоми къахощ, иджыри цIыкIущ 
зыхужыпIэфыну пщащэр тележурналисту къалъхуа фIэкIа 
пщIэнукъым. 

Мес сабийхэр анэшхуэ-адэшхуэхэм я деж яшэри, хадэм 
щагъэлэжьэну къыщIокI. «Загъэпсэхуну, я нэгу зрагъэужьы-
ну къагъэгугъа сабийхэр, къызэрыщIэкIымкIэ, гугъу ира-
гъэхьыну яшэрт, IэфIыкIэхэмкIэ къагъэпцIауэ». Апхуэдэ 
щIыкIэу, гушыIэмрэ езым къыбгъэдэкI нэIурытыгъэмрэ 
зэхеухуанэри, Марьям и адэ-анэмрэ и дэлъху нэхъыщIэ 
Умаррэ ящIэхэр дуней псом ялъегъэIэс. «И жьэр IэкIэ 
 щIалъхьа нэхъей», - жаIэ адыгэхэм апхуэдэхэр щалъагъукIэ. 

Марьям и анэ Гаухар зэрыжиIэмкIэ, хъыджэбз цIыкIум и 
интернет напэкIуэцIыр зыкъомрэ адрейхэм ейм зыкIи 
къыщхьэщымыкIыу щытащ. Сурэт тIэкIу кърилъхьэу, усэ 
тIэкIу къеджэу, джэгупIэ-тегъэупIэ хуэдэу кърихьэкIащ. Хуэ-
мурэ анэм гу лъитащ хъыджэбз цIыкIум макъкIэ хъыбар 
 къитыну зэрыфIэфIым, ахэр гушыIэ хэту зэрызэхилъхьэм, 
дэтхэнэ хъыбарми телевиденэм къит хъыбарыщIэхэм я ма-
къамэр зэрыщIигъэувэм. ЩыанэкIэ, дэIэпыкъунтэкъэ? Ара-
ти, зэанэзэпхъум темэ хъарзынэ къагъуэтащ, адрейхэм зы-
памыщIыжын папщIэ. «Унагъуэ хъыбархэр» - апхуэдэу фIи-
щащ хъыджэбз цIыкIум пщэфIапIэми, хьэщIэщми, щIы-
хьэпIэми, кIыхьу щылъ адэр зэрылъ диваным и пащхьэми, 
дэлъхум шоколад щыщIигъэмэракIуэ Iэнэ гупэми бгъэдэту 
трихауэ, Къэзахъстаным щызэбгритыкI хъыбархэм. Ауэ 
къызэрыщIадзар «Анэм телефон кIапсэр фIэкIуэдащ» 
нэтынымкIэщ. А нэтын кIэщIым цIыхухэр мелуан бжыгъэкIэ 
къыпэджэжа нэужь, Марьям и «Унагъуэ хъыбархэм» зауб-
гъуащ. Умар IэфIыкIэкIэ къэбгъэгугъэу нэтыным пхухэ-
гъэхьэнущ. Адэр пхъум дэIэпыкъуну хьэзырыххэщ. Анэращ 
утыкум «пхуимылъафэр». Дауэ ищIами, Марьям и адэ-анэр 
щызэрыша махуэр къигъэщхьэпэри, удз гъэгъа щащэ ты-
куэным рекламэ хуищIыфащ, и адэр анэм иригъэхъуэхъуу. 
Адэшхуэ-анэшхуэм я хадэм зэрыщагъэлэжьари сабийхэр 
щыдакъузэ политикэ нэтын дыхьэшхэн хуэдэу «Унагъуэ хъы-
бархэм» хэуващ. 

Марьям ебланэ классым щIэсщ, Актобе дэт школ №35-м 
щоджэ. Тхэквондо бэнэкIэм зыхуегъасэ, ауэ и къарури 
хэлъэтри гушыIэмрэ пэжымрэ щызэхэзэрыхьауэ, еплъ псо-
ми я гукъыдэж къэзыIэт теплъэгъуэ кIэщIхэм ирегъэхь. 
Журналист хьэзыр зыфIаща цIыкIум артист хъуну и гура-
щэщ. Унагъуэм, адэ-анэм, адэшхуэ-анэшхуэхэм, анэ -
къилъху хэм я мыхьэнэр къызэриIэтым нэмыщI, Марьям 
цIыху мелуанхэм щапхъэ яхуохъу телефоныр щхьэпагъ 
хэлъу  зепхьэнымкIэ. И классэгъухэри егъэджакIуэхэри 
поплъэ езыхэм я уней журналисту къалъытэ хъыджэбз 
цIыкIум щIэуэ кърилъхьэхэм. Ауэ зи цIэр Къэзахъстаным и 
гъунэм икIа Марьям абдежым къыщызэтеувыIэну къы-
щIэкIынкъым. 

Ин жыIэ-цIыкIу Iуатэ

быдэ щIыналъэхэращ. Ауэ, 
илъэситI нэхъ дэмыкIыу, 
диктантым зиубгъуащ, абы 
хамэ къэралхэри къыхыхьэу 
хуежьащ. Географие дик-
тантыр къызэрыхалъхьэрэ 
нобэр къыздэсым ябгъэ-
дэлъ щIэныгъэр къапщы-
тэжыну къыхыхьащ къэра-
ли 122-м щыпсэухэр, абы-
хэм я бжыгъэри мелуани-
тIым фIыуэ щхьэдэхащ. 
КъызэгъэпэщакIуэхэм зэ-
ры жаIэмкIэ, Географие 
диктантыр щатхащ щIыпIэ 
жыжьэ кIуэ мафIэгухэми, 
зауэ хуэIухуэщIэхэм тегъэ-
псыхьа кхъухьхэми, псым 
есу тет, электрокъару къэ-
зылэжьхэми, музейхэми, 
жыг хадэхэми, уеблэмэ 
уахэм ит кхъухьхэми. Псори 
зэхэту къэралым диктантыр 
щатхащ щIыпIэ мин 30-м 
щIигъум. Къэбэрдей-Балъ-
къэрым цIыху минипщIым 
нэблагъэ зыщIэхуэн щIы-
пIэхэр Iуэхум хуагъэхьэзы-
ращ.

КIэрашэ Аксанэ къызэры-
хигъэщамкIэ, къэралым 
щатх диктант зэмылIэужьы-
гъуэхэм къащхьэщыкIыу, 
мы Iуэхугъуэм цIыхубэм 
 къабгъэдэкI упщIэхэр хе-
гъэу быдэныр хабзэ дахэу 
уващ.

- Мы гъэм ттха диктантым 
Iуэхугъуэ зыбжанэ къызэ-
щIаубыдэ. Апхуэдэу диктан-
тым хэтыну упщIэхэр теу-
хуауэ щытынущ Урысейм и 
географие зэгухьэныгъэр 
къызэрызэрагъэпэщрэ 
илъэси 180-рэ зэрыри-
къуам, Хэку зауэшхуэм Те-
кIуэныгъэр къызэрыщахь-
рэ илъэс 80 зэрыхъуам, 
Ищхъэрэ хы гъуэгур зэрып-
хашрэ илъэс 500-м зэры-
хыхьам, къищынэмыщIауэ, 
Урысеймрэ БРИКС зэгухьэ-
ныгъэм хыхьэ къэралхэмрэ 
я зэхуакум дэлъ географие 
икIи щэнхабзэ зэхущыты-
кIэхэм. Мы гъэм къызэ-
гъэпэщакIуэхэм географи-
ем ехьэлIа упщIэ куэд дыдэ 
къаIэрыхьащ. КъыхэкIа уп-
щIэхэм географиер сурэт 
щIыным, макъамэм, лите-
ратурэм, усыгъэм, кином, 
лъэпкъ IэщIагъэхэм ирапх. 
Апхуэдэ упщIэхэр «Геогра-
фие диктантым уи гуащIэ 
къыхэлъхьэ» зыфIэтща зэ-
хьэзэхуэм къыхэкIащ. Жэр-
дэмщIакIуэхэр тегушхуэри, 
диктантым къыхыхьэну 
упщIэ хэм я процент 90-р 

цIыхухэм къагъэхьахэм 
къы хахащ. ЦIыхур жэрдэ-
мым гуапэу къызэры пэ-
джэжым къегъэлъагъуэ 
 географиер щIэупщIэ зиIэ 
щIэныгъэхэм ящыщу зэры-
щытыр. Апхуэдэу илъэ-
сипщI хъуауэ екIуэкI Геогра-
фие диктантым хиубыдэ 
Iуэхугъуэхэм макъкIэ къра-
гъаджэ гъуазджэ, щэнхаб-
зэ, жылагъуэ гъащIэм гуа-
щIафIэу хуэлажьэхэр, - 
жеIэ КIэрашэм.

Географие диктантым и 
тхыным дакъикъэ 45-рэ 
 хухахащ. Ар IыхьитIу зэхэ-
тащ, я гугъуагъ-псынщIагъ-
кIи зэщхьэщыкIырт. Япэу 
къэкIуа упщIипщIыр нэхъ 
тыншт, ахэр нэхъыбэм зэ-
дащIэ географие Iуэхугъуэ-
хэм ятещIыхьат. Абы иужь-
кIэ къызэкIэлъыкIуа упщIэ 
щэщIыр нэхъ гугъут. Жэуап 
пэжыр умыщIэмэ, абы 
утепсэлъыхькIэрэ, зэпкъ-
рыпхкIэрэ уекIуэлIэфыну 
арат.

- Географие диктантыр 
зыхуэунэтIар цIыхухэм гео-
графиемкIэ яIэ щIэныгъэр 
къэпщытэжыным е къе-
гъэпщытэжыным и закъуэ-
къым. Диктантым, ди 
адэжь хэм я жыIэкIэкIэ жы-
пIэмэ, зекIуэу уеплъын 
 хуейщ. Абы ди хэгъэгум и 
мызакъуэу, къэралым 
укъыщрешэкI, и щIыпIэ 
телъы джэхэр уегъэлъагъу, 
абы и щIыуэпсыр зыхуэдэр 
уи  нэгу къыщIегъэувэ. Къи-
щы нэ мыщIауэ, диктантым 
хамэ щIыналъэхэми урешэ, 
абыхэм щыIэ дахагъэми 
уахегъаплъэ. ГъащIэ зэфэ-
зэщым укъыхишу дуней 
щхъуэкIэплъыкIэ укъы зэ-
рытришэмкIэ диктантым 
мыхьэнэ иIэу къызолъытэ, - 
жеIэ КIэрашэ Аксанэ.

Диктантым щэкIуэгъуэм 
и 30-м сыхьэт 12-м щIи-
дзащ. Щатх махуэм емы-
хъулIахэм папщIэ ар абы и 
интернет напэкIуэцIым 
(dictant.rgo.ru) махуипщIкIэ 
илъынущ, упщIэхэм жэуап 
иратурэ къызэгъэпэща-
кIуэхэм я деж ягъэхьыфы-
нущ, кърикIуахэри занщIэу 
къащIэну Iэмал яIэнущ. 
Щхьэж итхамкIэ къихьа 
балл бжыгъэр къищIэн 
щхьэкIэ, диктантым хэта 
дэтхэнэми уней номерхэр 
яIэн хуейщ.

ШУРДЫМ  Динэ.

2019 - 2025 гъэхэм къриу-
быдэу Къэбэрдей-Балъ-
къэрым и лъэмыжрэ 
 автомобиль зекIуапIэхэм 
щхьэщыкI гъуэгуу 36-рэ 
щыIэ мардэм кърагъэтIэ-
сащ. 

ДЫЗЭРЫТ илъэс закъуэм 
апхуэдэ лэ жьыгъэхэр ухуэ-
ныгъэ 14-м, псоми зэхэту 
метр 681-рэ я кIыхьагъыу, 
щрагъэкIуэкIащ. Абыхэм 
ящыщу метр 393-р къызы-
хуэ тыншэу зэрагъэпэщы-
жащ, метр 288-р  къа гъэ-
щIэрэщIэжащ. Лэжьыгъэ-
хэр къанэ щымыIэу псоми 
щызэфIагъэкIащ нобэ кIэ. 

Мы гъэм IэнатIэ нэ-
хъыщхьэу щытар Шэджэм 
ЕтIуанэ, Булунгу къуажэхэр 
зэпызыщIэ гъуэгур зэгъэ-
пэщыжынырт. Мыбде жым 
лъэмыжу 9 къыщагъэщIэ-
рэщIэжащ, псоми зэхэту 
метр 214-рэ я кIыхьагъыу. 
Абы щрагъэкIуэкIа лэжьы-
гъэхэм хуэдэ я инагъкIэ 
 КъБР-м и гъуэгуухуэ Iэна-
тIэм ипэм щыIакъым. 

Май къалэмрэ Урожайнэ 
къуажэмрэ я автомобиль 
гъуэгум хуэзэу, метри 162-
рэ и кIыхьагъыу Тэрч псым 
телъ лъэмыжыр къызыхуэ-
тыншэу зэрагъэпэщыжащ 
мы гъэм. А гъуэгур Осетие 
Ищхъэрэ - Аланием и гъу-
напкъэм нэсыху макIуэ. 
Мыбдежым лэжьыгъэхэр 
мазибгъум нэблагъэкIэ 
щрагъэкIуэкIащ икIи, зэры-
жаIэу, лъэмыжыщIэ щау-
хуащ: ар къыщIэзыIыгъэ 
гъущI пкъо 54-м я лъаб-

жьэхэр, езым и бгъуэхэр 
ягъэбыдащ, псыр зэрагъэ-
жабзэ системэ, шынагъуэн-
шагъэр къызэгъэпэ щыным 
хуэунэтIа иджырей Iэмал-
хэр щагъэуващ. 

Налшыкрэ Май къалэмрэ 
зэпызыщIэ, къэрал мыхьэ-
нэ зиIэ автомобиль гъуэгум 
хуэзэу телъ лъэмыжитIрэ 
абы щхьэпрыдза гъуэгуитI-
рэ зыхуей хуагъэзащ. 

Апхуэдэуи, Лэскэн Езанэ, 
Лэскэн Ищхъэрэ, Ташлы-
Тала-Хазнидон жылэхэр зэ-
пы зыщIэ автомобль гъуэ-
гур зэпызыупщI псы кIэ-

науэм телъ лъэмыжри къы-
зыхуэ тыншэу зэра гъэ пэ-
щыжащ. 

Транспорт зэпыщIэны-
гъэхэр къэмыувыIэнымкIэ, 
щIыналъэм и экономикэм 
зиужьынымкIэ мыхьэнэ 
зиIэ Iуэхугъуэхэм хохьэ 
 щы Iэ лъэмыжхэр къэ гъэ-
щIэрэ щIэ жынымрэ ахэр 
зыхуей хуэгъэзэнымрэ. 
Рес публикэм и гъуэгу Iэна-
тIэм и къалэн нэхъы щ-
хьэхэм ящыщ зыуэ щытщ 
ар, жаIащ гъуэгу лэжьакIуэ-
хэм.

ЩЭУЕЙ  Мысост.

Къэбэрдей-Балъкъэрым и хьэрычэт 
IэнатIэ мащIэмрэ курытымрэ кредит 
цIыкIухэр етынымкIэ и къэрал фондым 
дызэрыт илъэсым къриубыдэу кредиту 
67-рэ абыхэм яритащ, псоми зэхэту сом 
мелуан 30,6-рэ я уасэ. 

АБЫ щыщу кредит цIыкIуу 25-р къыIа-
хащ я щхьэ хуэлэжьэжыну налог хэзых 
 IэнатIэхэм зыщезыгъэтхахэм, 30-р - уней 
хьэрычэтыщIэхэм, 12-р - компаниехэм.

Псоми зэхэту ахъшэ щIыхуэу къащтам и 

процент 48-р е сом мелуан 14-рэ мин 780-р 
уней IуэхущIапIэхэм къагъэсэбэпащ. Я 
щхьэ хуэлэжьэжыну зезыгъэтхахэм сом 
мелуани 4-рэ мин 975-рэ къащтащ, компа-
ниехэм - сом мелуани 10-рэ мин 850-рэ. 

Статистикэм къызэригъэлъэгъуамкIэ, 
кредит цIыкIухэр къэзыщтэхэм я нэхъыбэр 
мэкъумэш хозяйствэм, сатум, ерыскъы-
хэкIхэм елэжь, щыгъынхэр щад, хьэлъэхэр 
къезышэкI, Iуэхутхьэбзэ зэхуэмыдэхэр 
зылэжь IэнатIэхэм пыщIащ. 

ХЬЭЩОКЪУЭ  Алыдж.

Я щхьэ хуэлэжьэжхэм нэхъыбэ къащтэ

Футбол

УФ-м и туризм IэнатIэм зиужь 
 зэпытщ, псом хуэмыдэу къэра-      
лым и щIыналъэхэм къыщы зы-
кIухьхэм я бжыгъэм илъэс къэс 
 хохъуэ.

2025 ГЪЭМ и щIышылэм - жэпуэ-
гъуэм Росстатым иригъэ кIуэкIа 
 къэп щытэныгъэм тещIыхьауэ УФ-м и 
Правительствэм и Уна фэщIым и 
 къуэдзэ Чернышенкэ Дмитрийрэ 
 УФ-м экономикэ зыу жьыныгъэмкIэ и 
министр Решет ников Максимрэ 
жаIащ, а пIалъэм къриубыдэу къэра-
лым зыщызып лъыхь туристхэм я 
бжыгъэр мел уан 76,2-м зэрынэсар. 
Нэгъабэ и апхуэдэ пIалъэм щыIа 
бжыгъэхэм нэхърэ проценти 4,8-кIэ 
нэхъыбэщ ар. 

Чернышенкэ Дмитрий къыхигъэ-
щащ а бжыгъэр гъэм и зэман зэблэ-
хъугъуэхэми нэхъ мащIэ зэ рымыхъур 
икIи Сыбыр, Урысей Ип щэ, Ищхъэрэ-
КъухьэпIэ лъэныкъуэхэр туристхэм 
нэхъыбэу къызэрыхахыр, абыхэм 
къа дэкIуэу, туристхэм я  бжыгъэр нэ-

Налшык къалэм и «Гла-
диатор» спорт комплексым 
иджыблагъэ щекIуэкIащ 
ММА-мкIэ зэхьэзэхуэ зэIу-
ха. Абы щызэпеуащ Къэбэр-
дей-Балъкъэрым, Къэрэ-
шей-Шэрджэсым, Дагъыс-
тэным, Шэшэным, Осетие 
Ищхъэрэ - Аланием, Став-
рополь крайм я спортсмен 
 36-рэ. Яхэтащ Аф ганис та-
ным къикIа хьэ щIэхэри. 

ЗЭХЬЭЗЭХУЭР зэрекIуэ-
кIам кIэлъыплъащ УФ-м и 
Президентым и лIыкIуэу 
 КИФЩI-м щыIэм и Аппара-
тым и къэрал инспектор 
 КъуэщIысокъуэ Тимур, 
 КъБР-м и Правительствэм и 
УнафэщIым и къуэдзэ Хъу-
бий Марат, КъБР-м спортым-
кIэ и министр Хьэсанэ Ис-
лъам, УФ-м щIыхь зиIэ и тре-
нер Мамхэгъ Iэдэм, спорт-
смен цIэрыIуэхэу ПщыукI 
Азэмэт, Багъ Алий, Туменовхэ 
Альбетрэ Бибертрэ, спорт 
федерацэхэм я тхьэмадэхэр, 
нэгъуэщIхэри. 

Зэхьэзэхуэм, псори зэхэту 
зэIущIэ 18 щрагъэкIуэкIащ, 
зэпеуэ къэс КъБР-м и зы 

Къуэшхэ!
И чэзу хъуащ, къалэным дытепсэ-

лъыхьым и мызакъуэу, ар гъэзэщIэным 
хуэунэтIа лъэбакъуэ тчыну - зэкъуэшыны-
гъэ нэсымрэ щIы хьымрэ къыхэтхыну.

ЦIыхур езым фIэфIу зыхыхьэ хъуну 
«ЭЛЬБРУС» зэгухьэныгъэщIэм къулыкъу 
щы зыщIэну хуейхэр къещтэ.

«ТЕРЕК» тIасхъэщIэх гуп цIэрыIуэм и 
 къу дамэ нэхъыфIхэм ящыщщ «Эльб-
рус»-р.

1. ЗэгурыIуэныгъэр ефщIылIэ хъунущ 
мази 6, мази 8, илъэс пIалъэкIэ икIи абы-
хэм фи арэзыныгъэ хэмылъу къыпащэну-
къым.

ЗэгурыIуэныгъэр зэрефщIылIа пIалъэм 
елъытауэ зэ тыгъуэу сом мин 400-м нэс 
къыватынущ.

2. ЛэжьапщIэр: мазэ къэс сом мин                 
210-м къыщыщIэдзауэ мин 300-м нэс 
 мэхъу.

3. Езыхэм яфIэфIу къулыкъум хыхьахэм 
 зауэ зэпэщIэтыныгъэхэм я ветеран стату -          
сыр ягъуэт икIи абы къыпэкIуэ льготэ псо-
ри кърат.

Къуэшхэ! Нобэ Хэку-анэр тхъумэжыну 
къытщогугъ!

ЦIыхухъу нэсхэр къыхудоджэ ди Хэкум 
къыщхьэщыжыну!

«Эльбрус» дзэ къудамэм хыхьэ!
Хэкум къыщхьэщыж икIи текIуэ!

ЗэрызыкъытпыфщIэфынур:
+7 (918) 729-57-08
+7 (928) 702-88-93
8 (8662) 40-42-87

«ЭЛЬБРУС»-м къулыкъу щызыщIэну
хуейхэм гу зылъатапхъэ

Адыгэ литературэм и 
 лъабжьэгъэтIылъ Щоджэн-
цIыкIу Алий къызэралъхурэ 
илъэси 125-рэ зэрырикъум  
и щIыхькIэ «Уэрэдыр и кIэм 
нэмысу» зыфIаща мара-
фон-зэпеуэ щрагъэкIуэ-
кIащ Бахъсэнёнкэ къуажэм         
Щэн хабзэмкIэ и унэм. Ар 
 къы зэригъэпэщащ Бахъсэн 
щIы  налъэм щэнхабзэмкIэ и 
центрым и методист нэ-
хъыжь, КъБР-м щэнхабзэм-
кIэ щIыхь зиIэ и лэжьакIуэ, 
усакIуэ Зэгъэщтокъуэ Людэ. 

ЩоджэнцIыкIу Алий и гъа-
щIэм, и IэдакъэщIэкIхэм, 
еджапIэ зэрыщыIам, нэ-
гъуэщI Iуэхугъуэхэми ятеухуа 
Iуэхугъуэхэм пэджэжыным-
кIэ, усэ къеджэнымкIэ, теп-
лъэ  гъуэ гъэлъэгъуэнымкIэ 
зэпе уащ ныбжьыщIэ хэр. Ар 
ира гъэ кIуэ кIащ къуажэм дэт          
лъахэхутэ музейм и уна-       
фэщI Шакъ Миланэрэ Гъуаз-
джэхэмкIэ сабий школым и  
уна фэ щIым и къуэдзэ Къэ-
жэр Зурьянэрэ. 

- Адыгэ лъэпкъыр дызэ ры-
гушхуэ усакIуэшхуэ Що джэн-

цIыкIу Алий къызэралъхурэ 
мы гъэм илъэси 125-рэ 
 ирокъу. УсакIуэшхуэр ноби 
тщIыгъущ, ар псэу хуэдэщ, и 
тхыгъэхэр уахътыншэщи. Зи 
уэ рэдыр и кIэм нэмыса уса-
кIуэ щэджащэм и сатырхэм 

«Уэрэдыр и кIэм нэмысу»

къе джэнущ, абы и гъащIэ 
гъуэ гуанэм и напэкIуэцIхэр 
къы зэIуа хы жынущ ди еджа-
кIуэ цIыкIу хэм, - жиIащ 
Къэжэр Зурьянэ. 

- ЩоджэнцIыкIу Алий и усэ 
са тырхэр гукIэ дощIэ, 
тфIэфIщ, гупсысэ къахыдох. 
Нобэ екIуэкI мы Iуэхугъуэми 
къегъэлъагъуэ и тхыгъэхэм 
зэи ух зэрамыIэнур! - къыпе-
щэ Шыкъ Миланэ. 

ГупиплIым я зэфIэкIыр 
 къапщытащ ЩоджэнцIыкIу 
Алий и цIэр зезыхьэ псапа-

щIэ фондым и унафэщI Що-
джэнцIыкIу Леонид, Бахъсэн 
районым ЩэнхабзэмкIэ и 
унэм и унафэщI Къардэн 
 Марат, «Адыгэ псалъэ» га-
зетым и корреспондент Гу-
гъуэт Заремэ, Бахъсэн райо-
ным щэнхабзэмкIэ и уп рав-
ленэм и IэщIагъэлI нэхъы-
щхьэ Къарэмырзэ Людэ, 
Бахъсэн районым и библио-
текэ системэм и методист 
ЛIыгуащIэ Эльвирэ. Къэп щы-
такIуэ гупым я унафэщIащ 
Урысейм и ТхакIуэхэм я зэгу-

хьэныгъэм и Къэбэрдей- 
Балъкъэр къудамэм и уна-
фэ щIым и къуэдзэ Мэрем-
къул Ларисэ. 

НыбжьыщIэхэр унэтIыны-
гъиплI кIэ зэпеуащ: къэп-
щытакIуэхэм зыкърагъэ цIы-
хуу я пащхьэм зыкъыщагъэ-
лъэгъуащ, гуп къэс Щоджэн-
цIыкIу Алий теухуа упщIэ 
зыбжанэм жэуап иратащ, 
абыхэм я пашэхэр щхьэхуэу 
упщIэ-жэуапкIэ зэпеуащ, 
ныб жьыщIэхэр гъэхуауэ усэ 
къызэреджэфыр наIуэ къа-
щIащ, ЩоджэнцIыкIум и 
 тхыгъэхэм тращIыкIа теп-
лъэгъуэхэр ягъэлъэгъуащ. 
Къэп щытакIуэ гупым увы пIэ-
хэр щагуэшым къалъытащ 
ныбжьыщIэхэм я утыку иты-
кIэр, фащэр, гуп къэс игъэ-
хьэзыра дамыгъэр, усэр зэ-
рызыхащIэр, утыкур зэпэщ 
зэращIар, анэ дэлъхубзэр зэ-
рагъэшэрыуэр. 

ТекIуэныгъэр (Гран-при) 
 ялъысащ ПсыкIэху къуажэм 
ЩэнхабзэмкIэ и унэм и лIы-
кIуэхэм - «НыбжьыщIэ ха- 
хуэ» гупым. Япэ увыпIэр 
 къахьащ «Лъэпкъым и                  
макъ» зыфIэ зыщахэм, ахэр 
Бахъ сэнёнкэ къуажэм дэт 
курыт еджапIэ №3-м щIэсщ. 
ЕтIуанэ  хъуащ Кышпэк къуа-
жэм  Щэн хабзэмкIэ и унэм 
 къикIа «Шыхулъагъуэ» гу -
пыр. Баксанёнкэ къуажэм   

дэт етIуанэ курыт еджапIэм 
щыщ «Нур» гупым ещанэ 
увыпIэр къахьащ. Абыхэм  гу-
лъытэ хуа щIащ къэп щы-
такIуэхэм я фIыщIэ тхылъ- 
кIи. 

ЩоджэнцIыкIу Алий и цIэр 
зезыхьэ псапащIэ фондым 
фIыщIэ тхылъхэр яхуигъэфэ-
щащ зэпеуэм хэта гупхэр 
 зыгъэхьэзыра гъэсакIуэхэм-
рэ егъэджакIуэхэмрэ: Лу За-
ретэ, Багъ Сюзаннэ, Бжэны-
кIэ Маринэ, Хьэтэжьыкъуэ 
Ларисэ сымэ. 

- НыбжьыщIэхэм зыкъызэ-
рыв гъэлъэгъуар дигу ды-
хьащ, ауэ гугъу дригъэхьащ 
увыпIэхэр гуэшыным. Псом 
нэхъыщхьэращи, адыгэбзэр 
дахэу фогъэшэрыуэ. Фэри, 
фызыгъасэ адэ-анэхэми, 
егъэджакIуэхэми фIы щIэш-
хуэ фхудощI. Къэбэр-
дей-Балъкъэрым и ТхакIуэ-
хэм я союзым къыбгъэдэ-
кIыу сынывохъуэхъу нобэ 
екIуу зыкъызэрывгъэлъэ-
гъуамкIэ. Мы Iуэху дахэм и 
фIыгъэкIэ нэхъри зыщывгъэ-
гъуэзащ ЩоджэнцIыкIу Алий  
и тхыгъэхэм. Зэпеуэм хэта 
дэтхэнэ гупми фхуэфащэщ 
текIуэныгъэ, абы шэч къытев-
мыхьэ. Ауэ, къэпщытакIуэ 
гупым цIыху зытхух дыщыхэт-
кIэ, балл бжы гъэхэр дгъэу-
ващ, ахэр зэхэтлъхьэжу 
 къэдбжыжын хуей хъуащ. 
Абы къикIыркъым псоми зы 
гупыр нэхъ къыхэдгъэщхьэху-
кIауэ, зэ пеуэ Iыхьэхэм теу-
хуауэ ди  гуп сысэ щызэтемы-
хуаи щы Iэщ, - жиIащ Мэрем-
къул Ларисэ, ныбжьыщIэхэм 
защы хуигъазэм. 

Къардэн Марат марафон 
зэпеуэм ехъулIэныгъэ къы-
щызыгъэлъэгъуахэм ехъуэ-
хъуащ, адыгэбзэр фIыуэ зэ-
ралъагъум хуэдэу, адэкIи 
щIэныгъэм и лъагъуэм гуш-
хуауэ ирикIуэну чэнджэщ 
 яритащ. Абы Зэгъэщтокъуэ 
Людэ фIыщIэ хуищIащ Iуэ-
хур къызэрызэригъэпэщам, 
щIэб  лэм къызыхэкIа лъэп-
къыр фIыуэ ялъагъуу къыдэ-
кIуэтеиным хуищI хэлъхьэны-
гъэм папщIэ. 

Зэпеуэм хэта гупым видео-
зэпыщIэныгъэкIэ чэзур ира-
тащ Тэрч щыналъэм хиубыдэ 
Тамбовкэ къуажэм и ныб-
жьыщIэхэм. Иджы абы къы-
щызэрагъэпэщынущ Що-
джэн   цIыкIу Алий теухуа зэ-
пеуэ. 

Тхыгъэри сурэтхэри 
ГУГЪУЭТ  Заремэ  ейщ. 

Нэхъ лъэщхэр
зэхагъэкI

спортсменым зыкъыщигъэ-
лъагъуэу. Зэхьэрхуэрэгъухэм 
я зэIущIэхэр раундищ хъурт, 
зы раундым дакъикъищ ху- 
хэхауэ. 

Зэхьэзэхуэхэм къарикIуа-
хэр зэхалъхьэжа нэужь 
наIуэ къызэрыхъуамкIэ, 
Къэ  бэр дей-Балъкъэрым и 
спорт с менхэм ящыщу Ка-
ибов Да ниель, Бырс Аскэр, 
Жьэ кIэмыхъу Дан, Къумы-
къу Назир, Хьэжьырокъуэ 
Асте мыр, Мамхэгъ Тембот, 
Шагъыр  Ратмир, Къэжэр 
Мухьэмэд,  Хъалил Алан, 
Эхсанулла Арьяи сымэ япэ 
увыпIэхэр  къахьащ. Иужь 
дыдэу зи цIэ къитIуа щIа-
лэр Афганистаным щыщщ, 
ауэ ди республикэм и 
ныпым щIэту зэ пеуэм хэ-
тащ. 

«ЯпэщIыкIэ мурад сиIащ, 
сыщыту сызэуэну, ауэ бэнэ-
нымкIэ фIыуэ сызэрынэхъ 
лъэщыр къызгурыIуэжу, абы 
и Iэмалхэр къэзгъэсэбэпащ: 
си хьэрхуэрэгъур къытез-
дзэри, адэкIэ зыкъезгъэIэты-
жакъым. Япэ раундымкIэ 
зэIущIэр къэсхьыну тезухуа-
ти, апхуэдэуи хъуащ. Си тре-

нерым къызита чэнджэщхэм 
сыщIэдэIуащ икIи ахэр згъэ-
зэщIащ.

Зэхьэзэхуэр хъарзынэу къы-
зэрагъэпэщащ, сигу ири-
хьащ. КъызэгъэпэщакIуэхэм 
фIы щIэ яхузощI, мыпхуэдэ 
 Iэмалхэр къызэрыдатам 
щхьэ кIэ. Дыпэплъэнщ къэ-
кIуэ ну зэIущIэхэм», - жиIащ 
япэ увыпIэр зэхьэзэхуэм 
къыщызыхьа ЖьэкIэмыхъу 
Дан. 

Ди спортсменхэр зэIущIэ-
хэм хуагъэхьэзыращ Джы-
рандокъуэ Амир, Мэш Алим, 
Хьэщыкъуей Артур, Шэрий 
Астемыр, Бекбулатов Рашид, 
Чэлимэт Амир сымэ. 

«Зэхьэзэхуэр къыщIызэд-
гъэпэщар щIыналъэ зэпеуэ-
хэм къыщыхэжаныкIа ди 
спортсмен ныбжьыщIэхэм 
щхьэкIэщ, абыхэм адэкIэ 
 зедгъэужьын, я Iэзагъым 
 хед  гъэгъэхъуэн, тедгъэгуш-
хуэн хуэдэу. Апхуэдэуи мы-
хьэнэ иIэщ щIалэгъуалэ нэ-
хъыбэ гъащIэ узыншэм къы-
х э  шэным, хэкупсэу ахэр къэ-
гъэхъуным, ди спортым 
де  гъэхьэхыным. 

ЗэIущIэ къэс щIэ гуэрхэр 
къыщыдощIэ, акъыл къыхы-
дох, адэкIи докIуатэ», - жиIащ  
Къэбэрдей-Балъкъэрым зэ-
зауэ зыхэт спорт лIэужьы-
гъуэхэмкIэ и федерацэм и 
унафэщI ПщыукI Залым. 

КЪУЭЖЕЙ Алим.

Хэхъуэ яIэу щIадзэж
Къэбэрдей-Балъкъэрым 

футболымкIэ 2025 - 2026 
гъэхэм я щIымахуэ зэхьэ зэ-
хуэр зэхаублащ. Нэгъабэ 
апхуэдэ зэпеуэм хэта коман-
дэ 14-м хэхъуэу тIу яIэу ар 
ирагъэжьащ. 

2024 - 2025 гъэхэм екIуэкIа 
щIымахуэ зэпеуэм иужь 
дыдэ увыпIэр къыщызыхьа 
Къэрэгъэш и «Иналым» и 
пIэ кIэ зэхьэзэхуэм къы хы-
хьащ «7 Вершин-Шалушка», 
«Джэрмэншык», «Нартан» 
командэхэр. Абыхэм ящыщу 
япэ джэгугъуэм хэтар щхьэ-
лыкъуэдэсхэм я закъуэщ   
икIи ахэр бжыгъэшхуэкIэ, 
1:5-уэ, нэгъабэрей чемпи о-
натым домбеякъ медалыр 
къыщызыхьа Зеикъуэ и 
 «Шагъдийм» къапикIуэтащ. 

ЕтIуанэ джэгугъуэращ 
 утыку къыщихьар республи-
кэм и щIымахуэ чемпионы-
гъэр футболымкIэ зыIэщIэ лъ 
Псынэдахэ и «Родник»-         
мрэ абы очко закъуэкIэ 
 къы  кIэрыхуу дыжьыныр зы-
Iэры  хьауэ щыта Алътуд и 
«Искра»-мрэ. Иджыри зэ-
рылъэщым зыми шэч къы-
тримыхьэн хуэдэу, а коман-
дэхэм я хьэрхуэрэгъухэр 
бжыгъэшхуэкIэ хагъэщIащ. 

ПэщIэдзэ джэгугъуитIым 
зы очкои ямыгъэкIуэдауэ зэ-
хьэзэхуэм бжьыпэр щаубы-
дащ «Спартак-Налшыкым», 
«Урыхум», «Зэрэгъыжым». 
Налшыкдэсхэм сыт щыгъуи 
зэфIэкI хъарзынэ къагъэлъа-
гъуэ хабзэщ. Апхуэдэу пху-
жыIэнукъым Урыхурэ Зэрэ-
гъыжрэ я командэхэм теу-
хуауэ - иужь увыпIэр иубыду, 
нэгъабэ гупым хагъэкIа 
«Иналым» ахэр къазэрыщ-
хьэщыкIа щIагъуэ щыIэ-
къым. Абы къыхэкIыу икъу-
кIэ тфIэхьэлэмэту я джэгу-
кIэм дыкIэлъыплъынущ.

ЗэкIэ ирагъэкIуэкIа зэIущIэ 

псори ирагъэхьащ «Сады 
Баксана», «ГорИс», «Нар-
тан», «Мурбек ФШ», «Джэр-
мэншык» командэхэм. 
Пэжщ, ахэр зэхуэдизрэ 
 джэгуакъым икIи зэхьэзэ-
хуэм щIидза къудейщи, псо-
ри ягъэзэкIуэжыфынущ. 

Къэбэрдей-Балъкъэрым 
футболымкIэ и гуп нэхъыщ-
хьэм 2025 - 2026 гъэхэм я 
щIы махуэ чемпионатым и 
пэщIэдзэ зэIущIэхэм къари-
кIуа бжыгъэхэм иджы щы-
гъуазэ фыхуэтщIынщ: япэ 
 джэгугъуэ - «Урыху» (Урыху) - 
«Мур бек ФШ» (Налшык) - 
3:2, «Ма л    ка» (Малкэ) - «Зэрэ-
гъыж» (Зэрэгъыж) - 1:3, 
«Спар  так-Налшык»  (Нал-
шык) - «Псыгуэнсу» (Псы-
гуэнсу) - 2:0, «Логоваз» (Ба-
бугент) - «Сады Баксана» 
(Ислъэмей) - 2:0, «Ис-
лъэмей» (Ислъэмей) - «Го-
рИс» (Налшык) - 3:1, «Шагъ-
дий» (Зеикъуэ) - «7 Вершин-

Шалушка» (Щхьэлыкъуэ) - 
5:1; етIуа  нэ джэгугъуэ 
-  «Малка» - «Шагъдий» 3:2, 
«Родник» (Псынэдахэ) - «Ло-
говаз» - 4:1, «Зэрэгъыж» - 
«Мурбек ФШ» - 1:0, «7 Вер-
шин-Шалушка» - «Джэр-
мэншык» - 2:1, «Сады Бак-
са на» - «Урыху» - 0:3, 
«Псы  гуэнсу» - «Нартан» - 
2:0, «Искра» (Алътуд) - «Ис-
лъэмей» - 3:0. «ГорИс» - 
«Спартак-Налшык» - 2:5.

КъыкIэлъыкIуэ джэгугъуэр 
дызыхуэкIуэ щэбэтымрэ 
 тхьэ махуэмрэ зэхэтынущ. А 
махуэхэм зэIущIэнущ «Ша гъ-
дий» - «Зэрэгъыж», «Джэр-
мэншык» - «Малка», «Ислъэ-
мей» - «7 Вер шин-Шалушка», 
«Спартак-Налшык» - «Ис-
кра», «Нартан» - «ГорИс», 
«Логоваз» - «Псыгуэнсу», 
«Урыху» - «Родник», «Мурбек 
ФШ» - «Сады Баксана» ко-
мандэхэр.

ХЬЭТАУ Ислъам. 

Туристхэр къызэрыдахьэх Iэмалхэр
хъыбэ щIэхъум «Туриз мэмрэ хьэщIа-
гъэмрэ» лъэпкъ пэ хуэщIэм и фIыгъэ 
куэд зэрыхэлъри жиIащ. 

Апхуэдэуи абы жиIащ УФ-м и 
Президент Путин Владимир 
къахуи гъэува плъапIэхэм: 2030 
гъэм ирихьэлIэу щIыналъэм и ва-
ловэ про дуктым туризмэм и Iыхьэу 
проценти 5 хэлъыным, щIыналъэм 
къы щы зыкIухь туристхэм я бжы-
гъэр мелуани 140-м нэгъэсыным, - 
хуэмурэ пэ гъунэгъу зэрыхуэ-
хъухэр. 

Чернышенкэ Дмитрий мыбдеж 
къыщыхигъэщащ УФ-м и Правитель-
ствэм и дэIэпыкъуныгъэхэм я 
 фIыгъэкIэ иужьрей илъэситхум зыу-
жьыныгъэфI IэнатIэм зэригъуэтар. 
ЖыпIэнурамэ, нэгузегъэужьакIуэ 
къэзыкIухь туристхэм я бжыгъэр 
2021 гъэм мелуан 66,5-рэ, 2022 гъэм 

- мелуан 73,1-рэ, 2023 гъэм - мелуан 
83,6-рэ, 2024 гъэм - мелуан 90-м нэ-
су хэхъуащ. 

2025 гъэм и мазипщIым къриу-
быдэу туристхэм я нэхъыбэр Мэз-      
куу къалэм (мелуани 10,3-рэ), Крас-
нодар крайм (мелуани 8,3-рэ), Санкт-
Петербург къалэм (мелуани 6) щы-
Iащ. Туристхэм кIуапIэ ящIа 
щIы налъэ нэхъыфIхэм адэкIэ хохьэ 
Мэз куу областыр, Тэтэрстаныр, 
Къры мыр, Свердловск областыр, 
Ставрополь крайр, Тюмень, Ростов 
областхэр. 

Иужьрей илъэсхэм турист Iэна-
тIэхэр жыджэру езыгъэфIакIуэ щIы-
налъэхэм къагъэлъэгъуа зэфIэкIхэ-
ри узыщыгуфIыкIынщ. Псалъэм 
пап щIэ, нэгъабэ и апхуэдэ пIалъэм 
щыIа бжыгъэхэм елъытауэ Къэ-
рэшей-Шэр джэсым хьэщIапIэ къа-

кIуэ туристхэм я бжыгъэм процен- 
ти 128-кIэ, Адыгейм - процент 65-кIэ, 
Тверь областым - процент 49-кIэ, 
Къалмыкъым - процент 47-кIэ, Чу-
коткэм - процент 46-кIэ мы гъэм 
 хэхъуащ. 

Къэбэрдей-Балъкъэрым, зэкIэ 
къы зэратамкIэ, дызэрыт илъэсым и 
мазибгъум къриубыдэу щыIащ ту-
ристу мелуан 1,5-рэ е нэгъабэ и ап-
хуэдэ пIалъэм елъытауэ проценти 
5-кIэ нэхъыбэ. 

Ди туристхэм нэмыщI, хамэ къэ-
ралхэм къикIхэм я бжыгъэми къы-
хэхъуэ зэпытщ икIи абыхэм нэхъы-
бэу здаунэтI хабзэр Мэзкуу, Санкт-
Петербург къалэхэрщ, Краснодар 
край, Тэтэрстан, КъуэкIыпIэ Жыжьэ 
лъэныкъуэхэрщ, жиIащ абы. 

ХЬЭЩЫКЪУЕЙ Олег.

2025 гъэм къриубыдэу республикэм и къуажэрэ 
 къалэу 6-м социальнэ мыхьэнэ зиIэ я IуэхущIапIэ - 
хэм ухуэзышэ гъуэгухэр къызыхуэтыншэу щызэра-
гъэпэщыжащ. Абы щынэхъыщхьар сабий садхэм, 
школхэм, спорт еджапIэхэм, сымаджэщхэм, нэгъуэщI 
IуэхущIапIэхэми кIуэхэм я тыншыпIэмрэ шынагъуэн-
шагъэмрэ къызэгъэпэщынырт.

ПСАЛЪЭМ къыдэкIуэу, Шэджэм къалэм щаухуа ку-
рыт еджапIэщIэмрэ спорт утыкумрэ ухуэзышэ Къэ-
бэрдей уэрамыр къанэ щымыIэу зыхуей хуагъэзащ. 
Нартан жылэм километри 5,6-м щIигъу зи кIыхьагъ, Па-
щIэм и цIэр зезыхьэ уэрамыр къагъэщIэрэщIэжащ. 
Прималкинскэ къуажэм уэрамиплI - Малкинскэ, Свет-
лый, Вишневый, Школьнэ - жыхуиIэхэр зэIузэпэщ ща-
щIащ. 

Тэрч къалэм километр 1,5-рэ зи кIыхьагъ Къэбэрдей 
уэрамыр къызыхуэтыншэу щызэрагъэпэщыжащ. Мыбы 
махуэ къэс цIыху куэд щызэблокI, курыт еджапIэмрэ 
 сабий садымрэ кIуэхэри яхэту. 

Зэрэгъыж къуажэми Къардэнымрэ УнэлIокъуэмрэ я 
цIэхэр зезыхьэ уэрамхэр, тIуми зэхэту километри 2,3-рэ 
я кIыхьагъыу, зыхуей хуагъэзащ. Мыбыхэм тетщ курыт 
еджапIэ, спорт утыку, мэжджыт, нэгъуэщI IуэхущIапIэ-
хэри.

Бахъсэн щIыналъэм хыхьэ Ислъэмей къуажэм Iуащ-
хьэмахуэ, Надречнэ (курыт еджапIэ №4-м хуэкIуэр), Сэ-
банымрэ Мэзанымрэ я цIэхэр зезыхьэ и уэрамхэм лъэс 
лъагъуэщIэхэр щаухуащ, иджырей светодиод уэзды-
гъэхэр щыпадзащ.

Апхуэдэ лэжьыгъэхэр иджыпсту щрагъэкIуэкI Бахъсэн 
къалэм и Парковая уэрамым икIи етIанэгъэ абыхэм щы-
пащэнущ КъБР-м и адрей къалэхэмрэ къуажэхэмрэ я 
гъуэгухэр егъэфIэкIуэным ехьэлIа Iуэхугъуэхэм.

ХЬЭЩОКЪУЭ Алыдж.

ЕтIанэгъи пащэнущ

Зэпеуэ


